
        
            
                
            
        

    
	Ч. НАЦАГДОРЖ 

	 

	«ЦАГААН САРНАЙН» НЭЭГДЭЭГҮЙ ЦОМОРЛОГ

	 

	“Улсын хэвлэлийн газар” Улаанбаатар хотноо 1986 онд эрхлэн хэвлүүлсэн “ЗҮРХНИЙ ХАРАНГА” номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	Ийм хэрэг гарна гэж хэний ч санаанд орсонгүй...

	Нийслэлийн нэгэн албан газрын жижүүр Баянсан гэгч хүн оройн 19 цагийн үед гэртээ гэнэт нас баржээ. Энэ үхэл дэслэгч Ганболдын хамаг бодол санааг эргүүлж, чухам юу ч биш болгож орхилоо. Уг хэрэг түүний сэрэмж алдсанаас болжээ гэхэд бараг үгүй гэхийн газаргүй. Ганболдын ажил, энэ хүнтэй холбогдоод хоёр сар дөнгөж өнгөрч байтал ийм золгүй явдал тохиолджээ.

	Оройн 6 цаг болж байхад Баянсангийнх гэгч энэ айлд нэг бүсгүй орсноос өөр хэн ч тэднийхийг шагайсангүй. Бүсгүйг орсноос хойш удсан ч үгүй энэ хэрэг гарсан байна.

	 

	* * *

	 

	Ганболд энэ бүсгүйг сайн танина. Түүний нэрийг Болормаа гэнэ. Талийгаачтай нэг албан газар ажилладаг бичээч хүн. Гэртээ ээж, хоёр дүүгийнхээ хамт амьдарна. Эцэг нь сар гаруйн өмнө нас барсан. Яриа хөөрөө эвсэг, хүнд тусархаг, гэнэн цайлган сэтгэлтэй юм уу гэтэл үе үе их л ухаалаг бодлогошронгуй харцаар харж, санаанд оромгүй үг хэлнэ. Энэ бүсгүйн хувь заяаны төлөө өнгөрсөн тэр нэг үдшээс хойш Ганболдын сэтгэл зовних болжээ. Тэр өдөр Болормаа ажил таруутаа л Баянсангийнд ирснийг Ганболд сайн мэднэ. Бүрэнхий болтол Болормаа тэднийхээс явалгүй юм угааж, гадаа хэц татан хоёр гурван цамц өлгөөд, угаадсаа хашааны булан руу гурван ч удаа асгажээ. Гэтэл нэлээд бүрий болсон хойно байшингийн цонхны гэрэл гэнэт унтрав. Энэ үед Ганболдын дотор нэг л эвгүй оргиж нуруу руу нь хүйтэн юм гулсаад ч буучих шиг, урсаад ч орчих шиг болов. Гүйж очоод хаалгыг нь балбамаар байтал тэгж яахан болох билээ. Түүнд ганц дан жижигхэн тэр шавар байшинг юутай хээтэй нь өргөөд хаячихмаар санагдаж байвч бүсгүйн энэ болчимгүй үйлдлийн цаана юу ч нуугдаж байж болох тул биеэ барьж зогслоо. Түдэлгүй цонхны гэрэл асаж, удсан ч үгүй Болормаа яаран гарч ирээд, хашааны хаалгыг аажуу зөөлхөн хаагаад, амьтан хүнээс зовсон янзтай харанхуйн дунд ийш тийшээ харж хэсэг зогссоноо тэр чигтээ гүйх шахам явж хашааны булан тойрон алга болов. Бүсгүй үүнээс хойш эднийхээр нэг ч үзэгдэлгүй байсаар өнөөдөр ирсэн нь энэ юм. Гэтэл хэрэг явдал ийм янзаар эргэж, Болормаа хүн амины хэргийг мэдэх цорын ганц хүн боллоо.

	Дэслэгч, энэ бүсгүйн Баянсангийнд анх ирсэн учрыг гадарлаж  байв. Болормаагийн эцгийг нас барахад хар бор ажилд нь голлож зүтгэсэн хүн бол Баянсан юм. Ажилд ороод удаагүй боловч энэ хүн амьтан ах дүүд тусч өрөвч зөөлөн сэтгэлтэй, зовлон үзсэн, хэр баргийн юманд өвдөг сөхрөхгүй болсноо ажлынхандаа харуулж чаджээ. Нас залуу, гуч гарч яваа хэр нь одоогоор таарч тохирох ажил олдоогүй учир жижүүр хийж, үүндээ сэтгэл жаахан зовж суудаг шинжтэйг нь зарим хүн гадарлаж байв.

	Болормаа анх түүнийг жижүүр хийж суугааг хараад уур нь хүрэх шиг болжээ. Гэвч удалгүй шинэ жижүүрийн амьдралын зах сэжүүрээс мэр сэр юм чихэнд дуулдсан нь итгэхэд бэрх, сонсоход зүрх шимширмээр байлаа. Гэлээ ч үнэн гэдэг хүчтэй хойно Баянсангаас жижүүр хүлээж авдаг авгай түүний зовж өнгөрүүлсэн амьдралыг сонсоод тэсэлгүй нулимсаа арчиж суусан удаа бий. Болормаа ч Баянсангийн тухай тэр авгайгаас дутуугүй юм дуулжээ. Тэгээд эцгийг нь нас барахад өөрийн хүн шиг зүтгэж, жижүүрээс буунгуутаа гэртээ ч харилгүй шууд тэднийд ирээд аяга цай ч уулгүй оршуулах газар руу явж, нүх ухалцаж байсан нь бүсгүйн сэтгэлд уяатай явлаа. Тийнхүү нэг өдөр Болормаа, ганц бие зовж яваа хүнд оймс, цамцыг нь ч угаагаад өгчихвөл ачийг нь хариулж эс чадлаа ч баярлаж явдгаа ойлгуулж,өнчирсөн сэтгэлийг нь өчүүхэн ч гэсэн бүлээсгэж магадгүй гэсэндээ гэрийг нь заалгаж аваад очсон нь тэр юмсанж. Хэрэв Баянсан үнэхээр Өвөр-Монголоос оргож ирсэн хүн байсан бол тэр гэрэл унтрахад Ганболдын сэтгэл бүсгүйн төлөө тэгтлээ их зовно гэж үү. Болормаа өөрийгөө Баянсангийн тухай сайн мэддэг хүний нэг гэж бодож, заримдаа гэртээ сууж байхдаа түүний хүүхэн хүнийх шиг жирвэгэр хар хөмсөг, шарангуйдуу цэвэрхэн царай, цорвогордуу уруулыг санаад, хүн харчих вий гэсэн шиг түргэн гэгч босоод явчихдагийг хэн яаж мэдэх билээ.

	Арав гаруйхан насандаа Баянсан эцгээсээ салж хэдэн жилийн дараа бүр өнчин үлджээ. Хятадад «Их үсрэлтийн» салхи дэгдэж өвөр монголчууд харамсалтайгаар хэлмэгджээ.

	«Эцэг маань малчин хүн, эх минь ч бас адилхан. «Их үсрэлтийн» тухай би яриад яах вэ. Та нар сайн мэднэ байх. Миний бодоход хятад улс урагшаа биш хойшоо үсэрсэн. Ёстой хойшоо «үсэрснийг» нь «Их үсрэлт» гэж хэлж болно. Та нар бод. Малчин хүн малаа саах эрхгүй байсан. Ядахдаа үнээний нэг хөхийг нь ч саах эрхгүй. Хэрэв нэг хөхийг нь саая гэвэл Маогийн дайсан гаж үзнэ. Сүүлдээ хоол унд олдохоо байж морь малтайгаа адил тэднийгээ тэжээдэг хөх буурцаг чанаж хооллодог болсон... Манайд туслах малчин Хуа гэдэг хятад хүн ирсэн. Хуаг ирснээс хойш удалгүй ээж маань нэг хурал дээр аавыг шүүмжилсэн юм. Энэ үед эх, эцэг гэхгүй авгай нөхөр гэхгүй бүгд л бие биеийнхээ дутагдал муу муухайг илрүүлэх ёстой байв... Ээж юу илрүүлсэн гэж санана. Аав маань ээж бид хоёрыг бодоод нэг өдөр нохой барьж идсэн тахианы үлдэгдэл махыг, мах ч гэж дээ хоосон ясыг тэр нохойг зодож байж арай чүү нууж салгаж авчирсан байсан. Тэгээд бид шөл хийж уусан. Ээж үүнийг нь илчилсэн юм. Гэтэл ямар хэрэг дэгдсэн гэж та нар бодно. Нөгөө тахиа нь тариачдын ажилдаа гарах цагийг хэлж, донгоддог амьтан байж. Хөдөөгийн улсад зүүж явдаг цаг хаанаас олдох вэ. Тэгээд л цагны оронд тахиа тэжээж нөгөө «Их үсрэлтээ» хийж байсан юм байна. Тэр үед тахиагаар цаг хийдэг туршлага дэлгэрч л дээ. Тэгэхдээ энэ санаачилга гарсан түүх нь бас сонин. Нэг хүн хамтралын тахианаас хулгай хийгээд баригдаж балардгийн даваан дээр «Бид дарга та бүхэн шиг бугуйндаа зүүдэг гоё цаггүй болохоор ажилд гарах цагаа мэдэхгүй «Их үсэрч» чадахгүй байна аа. Тэгээд бид тахиа тэжээж, үүрийн цолмоноос өмнө түүнийгээ донгодохоор ажилдаа гардаг сайхан заншилтай болоод байна» гэж худал залжээ. Гэтэл нөгөө дарга нар үнэмшиж үүнийг нь «Гайхалтай шинэ арга» болгож тараасан юм гэнэлээ. Энэ нь аавд минь гай болж «Их үсрэлтийн» бодлогыг эсэргүүцэж ажил саатуулахын тулд санаатайгаар тахиаг алж үгүй хийхийн тулд идсэн гэж буруутгаад Пин Дэхуайн энэ хорт ургамлыг устгая гэж Маог хамгаалагчид хашхиралдаж байсан. Аав маань тэр өдрөөс хойш хоёр хоноод сураггүй болчихсон юм. Тэгтэл нэлээд хол хонхорт аавыг алаад чулуугаар бяц бяц цохисныг би нүдээрээ харсан. Дараа нь би «Захын хошуунуудад социализм байгуулж өгөхөөр» төвөөс ирсэн хятад залуугаас гурван эрэгтэй хүүхэд бас нэг эмэгтэй хүүхэд дөрвүүл нийлж аавыг маань алсан гэдгийг мэдсэн» гэж Баянсангийн ярихыг сонсож суусан Болормаа арай л уйлаагүй өнгөрсөн юм байж. Эх нь туслах малчныхаа зөвлөснөөр нөхрийгөө шүүмжилж буруутсанаа мэдмэгц сэтгэлээр унаж, олдсон жаал зугаа идэх юмаа хүүдээ өгсөөр, өөрөө өлбөрч үхсэн байна. Өнчирч үлдсэн Баянсан өдий хүртэл арай л турж үхэлгүй амиа зогоож явсаар монгол нутагт ирснийг нь сонссон хүн санаа алдахгүй байхын аргагүй.

	Эцэг, эх хоёрынхоо тухай Баянсангийн ярьсан бүхэн цөм үнэн юм. Үнэн гэдгийг ч Ганболд түүний төрхөөр гайхмаар сайн мэдэж байв. Харин Болормаа энэ хүний тухай зөвхөн үүнийг л мэдэхээс өөр юмгүй, өөр юуг ч гадарлахгүй, сэжиглэж бодох зүйлгүй сэтгэл тайван явна. Хэрэв түүнд Баянсангийн тухай нуулгүй хэлж орхивол тэр бүсгүй юу болох сон бол.

	«Ар монголын ах дүү нартайгаа амьдрахаар амь өрсөж ирэхдээ» энэ хүн багагүй юм туулсныг тун цөөхөн хүн мэднэ. Харин өнөөдөр үхсэн энэ хүн маргааш гэхэд амьд сэрүүн байхыг одоохондоо мэдэх хүн өөрөөс нь өөр нэг ч үгүй юм.

	 

	* * *

	 

	Хоёр сар гаруйхны өмнө Улсыг аюулаас хамгаалах газрын жижүүр дээр хүрэн даалимбан дээл, гандаж сааралтсан хуучивтар бүрх малгайтай дунд зэргийн нуруутай залуувтар хүн орж ирсэн нь Баянсан байлаа. Тэр хүн бүрэнхийгээр жижүүр дээр орж ирэхдээ ямар нэг юмнаас хулгаж зайлсан юм шиг байн байн эргэж харсаар орсныг үүдний манаач цэрэг ажиглажээ. Түүнийг ийнхүү хаалгаар орон ортол нэг хүн ажиглаж явсан нь дэслэгч Ганболд юм. Тэр ийм юм болно гэж даанч бодоогүй явсандаа өөртөө гомдох шиг болж, бүтэн шөнө өдөржин энэ хүнийг ажиглахдаа энд ирчхэж магадгүй юм гэсэн төсөөлөл ч хийгээгүйдээ гутрав. Ганболд бол өөрийнхөө бодол санаанд ч итгэж чаддаг, юмыг тун түргэн эргэцүүлж, хариу гаргахдаа заримдаа залуу гэлтгүй хашир туршлагатай хүнээс дутахааргүй ул үндэстэй сонин дүгнэлт хийнэ. Үүнийг нь удирдах дарга нар нь ихэд үнэлэн үздэгийг дэслэгч мэддэг болсон нь түүнд сэтгэлийн багагүй зовуурь төрүүлнэ. Тэрбээр ахмад нөхдийнхөө энэ итгэлийг алдахгүй юмсан гэж улам мэрийж тэднээс юм сурахын тулд оюун хүчээ хайрлалгүй зориулдаг байлаа. Энэ чанар нь залуу дэслэгчид хүнд ноцтой даалгавар өгөх итгэлийг эргэлзээгүй төрүүлнэ. Тэгээд ч энэ удаа Ганболд яггүй ноцтой хэргийг мөрдөн судлах үүрэг авсан нь энэ юм. Гэтэл урьд шөнө хил нэвтэрсэн хүн нь шууд явсаар жижүүр дээр хүрч ирсэн нь түүний урмыг хугалав.

	Улсыг аюулаас хамгаалах газарт ойрын үед хятадын зүгээс томхон тагнуул туршуул оруулахаар бэлтгэсэн тухай мэдээ иржээ. Чухам тэр тагнуул хэдний өдөр, хаагуур орж ирэх нь тодорхойгүй байв. Шинэ «Зочныг» угтах даалгавар дэслэгч Ганболдод өгөгдсөн нь түүний ухаан чадлыг шалгах хэмжүүр гэхэд яавч дэгсдэхгүй. Тэгтэл ч хүлээсэн зочин нь шуургатай шөнө тас харанхуйн дундуур улсын хилийг нэвтрэн орж ирсэн байна. Тусгай тушаал авсан хилийн харуул түүнийг огтхон ч мэдээгүй юм шиг өнгөрүүлжээ. Ингэж нэвтрэн орж ирсэн тухай мэдээ тэр дороо зохих газарт хүрч дэслэгч Ганболд шинэ «зочноо» битүүхнээ угтан авч дагалаа. Замдаа сэжигтэй юм юу ч хийсэнгүй. Нутгийн ачааны машинд гар өргөн сууж Сайншандад ирээд Улаанбаатар орох галт тэрэгний билет авчээ. «Зочин» замд тааралдсан машинаа өөрийг нь угтан авч унаа залгуулахаар явсныг яаж ч мэдэх билээ. Тэр хүн огт мэдэгдэлгүй, хил нэвтэрсэн гэж сэтгэл дүүрэн яваа боловч бас ч хэн нэг хүн сэжиг авч магадгүй гэсэндээ тун болгоомжтой хөдөлж, нутгийн хүн шиг гэмгүй царайлна. Баянсангийн ийнхүү хөдлөх бүрийг ажиглаж явсан Ганболд түүнийг хэзээний их гарын этгээд юм гэж бодов. Гэтэл нөгөө их гарын хүн нь шуудхан хүрч ирээд өөрийгөө илчилжээ. «Зочин» баригдаж арга буюу өөрийгөө илчилснээс баригдалгүй явж шууд зохих газарт очих нь онцгой үнэ цэнэтэйн учрыг одоогоор таахад бэрх юм. Илчлэхдээ бүр ч юу ч үлдээсэнгүй долоон булчирхайгаа тоочжээ. Ганболд ирэх ёстой нөгөө томоохон тагнуул нь энэ биш байж магадгүй гэж эхлээд эргэлзсэн боловч түүний яриаг сонсоод үнэмшихээс өөр аргагүйд тулсан байна.

	«Зочин» өөрийнхөө овог нэрийг хэлээд тагнуулаар орж ирснээ олон баримтаар нотолж, өөрөө монгол улсад амьдрахаар хатуу шийдсэнээ баталж өргөдөл бичихэд бэлэн гэдгээ илэрхийлэв. Аймшигтай хүнд амьдрал туулснаа уйлах шахан өгүүлж, сүйрдгийн даваан дээр явтал нь нөгөө туслах малчин Хуа санамсаргүй тааралдаж хачин ихээр өрөвдөж шүүрс алдсанаа туслахаар ам өгчээ. Тэгээд Бээжинд аваачиж нэг үйлдвэрийн газар ажилд оруулж. Баянсан туслах малчнаа ямар ажил төрөлтэйг ч сайн мэдсэнгүй. Төдийгөөс өдий болтол тэр хүн холбоогоо тасалсангүй. Тэрбээр заримдаа бага зэргийн тусламж үзүүлж байснаа гэнэт нэг өдөр битүү жижиг машинтай ирээд түүнийг аваад явсан гэнэ. Энэ өдрөөс эхлээд Баянсан тэс өөр амьдралд оржээ. Монгол шинэ үсэг, ярианы хэл заалгаж автоматаар шөнө бай буудах, машин мотоцикл жолоодох элдэв сургууль хийж хагас жил шахам болсноо Баянсан хүүхэд шиг тоочин ярив. Хошууч Амгалан, Баянсангийн ярихыг сонсож суухдаа хэр үнэн ярьж байгааг нь мэдэх гэсэн шиг Ганболд руу үе үе харна. Эргэлзэж бодох юм тэдэнд ихээр биш ч гэлээ мэр сэр ажиглагдана. Баянсан тэгж хамаг юмаа илчилснийхээ дараа: «Одоо би та бүхэнд жинхэнэ нууцаа хэлнэ» гэлээ. Ганболд Баянсангийн яриа хөөрөө жинхэнэ монгол хүнээс бараг ялгагдахааргүй, үгийн найрлага нь хүртэл эвтэйг гайхаж ямар ч гэсэн хэлний авьяастай хүн юм. Ийм хүнд нууц юм заавал байж таарна гэж бодсоноо арай хожуу Баянсанг хэлсний дараа санасандаа өөрийгөө зэмлэж зогсов. Баянсан их хүч гаргаж үлдсэн гол нууцаа хэлэхдээ хэн нэг өөр хүн чагначих вий гэсэн шиг хаалга руу харснаа яриагаа үргэлжлүүлэв: «Миний сая ярьсан бүхэн цөм үнэн. Гэхдээ намайг ингэж өөрийгөө илчлээд итгэл олж авах хэрэгтэй. Энэ итгэлийг тун түргэн олж дараа нь жинхэнэ ажлаа хийнэ» гэсэн юм. Ганболд үүнийг сонсоод тийм ч муу биш онох л арга даа гэж бодов.

	— Намайг зөвхөн мэдээ дамжуулах үүрэгтэй гэсэн. Аль болохоор түргэн ажилд орохыг шаардсан. Тэгэхдээ чадвал утастай газар ямар нэг жижүүр хийх, эс чадвал утасны ойр суудаг ажилд орох хэрэгтэйг даалгасан. Ажилд оруутаа л Төв шуудангийн өөрөө хүлээн авагчаар... гээд өврөөсөө жижиг түрийвч гарган дотроос нь дөрвөлжин цаасан дээр бичсэн зүйлийг авуут хошуучийн ширээн дээр тавьж,  — Энэ хаягаар утасныхаа дугаарыг мэдэгд гэсэн гээд шанааныхаа хөлсийг арчив.

	Үнэхээр тэр хаягаар мэдэгдэхэд гурав хоногийн дараа хаа нэг газраас хэн нэг хүн тэр утсаар ярьж, дамжуулах мэдээг хэлэх ёстой байв. Харин тэр хүлээж авсан мэдээгээ дамжуулах хүний зургийг гаргаж мөн л хошуучийн ширээн дээр тавиад,

	— Тэр хүнд ч гэсэн миний зураг бий байх. Би утсаар ирсэн мэдээг цаасан дээр ягштал бичиж аваад түүнийгээ тэр хүнд биеэр гардуулах ёстой юм. Түүнээс цааш юу болохыг би мэдэхгүй гэв. Тэгснээ бугуй дахь гурван товчлуур бүхий цагаа тайлж,

	— Бүх мэдээг авч дууссаны дараа тохирсон гурван өдрийн аль нэгэнд, тогтоосон цагт гурав дахь товчлуурыг 15 секунд дарах ёстой юм. Энэ бол даалгавар биелүүлснээ ар талдаа мэдэгдэж байгаа юм. Тэгэхдээ заавал биедээ зүүж дарах ёстой юм гэж хэлээд ширээн дээр хайнгадуухан тавилаа. «Овоо шинэ юмаа өгч явуулсныг бодоход энэ даалгавар тэдэнд багагүй хэрэгтэй юм байна» гэдгийг Ганболд тэр дор нь бодож амжлаа. Гэхдээ бас л «хэрэггүй юмны төлөө тагнуул явуулдаг тэнэг толгой яаж байх вэ дээ. Би гэдэг хүн мөн ч түүхий байна даа» гэж өөрийгөө голов. Баянсан юуны тухай мэдээ хүлээж авахыгаа мэдэхгүй гэж үнэнээ хэлэв.

	— Ямар ч гэсэн бидний дунд «Хашир чоно» нэг биш байгааг түүний яриа гэрчилж байна. Утсаар мэдээ дамжуулагч этгээд бол баригдахгүй чөтгөр ч байж мэднэ. Гэхдээ бид Баянсан гэгчийн энэ яриа үнэн эсэхийг алхам тутамд нь шалгах ёстой. Үг яриа эцсийн баталгаа биш, үйл хэргийн үнэнийг олох хэрэгтэй гэдгийг нөхөр дэслэгч та надаас илүү мэдэж байх ёстой гэж хошууч Амгалан, Баянсанг гаргасны дараа Ганболдод хэллээ. «Надаас илүү мэдэж байх ёстой» гэдэг хошуучийн энэ үг залуу хүмүүст хэчнээн их шаардлага тавьж тэдэнд хэчнээн их итгэдгээ илэрхийлсэн халуун сэтгэлийн үг гэдгийг Ганболд хатуу ойлгож, эх орныхоо аюулгүй байдлын төлөө амь насаа зориулсан ухаант буурлуудынхаа ариун мөрийг хиртээхгүй явахаа танд батлан хэлье гэж харцаараа өгүүллээ. Хошууч Амгалан, Ганболдын нялх хүүхдийнх шиг томоогүй хэр нь хурц сэргэлэн нүдийг хараад «Хойч үе минь ийм хойно бид хэзээд ч алзахгүй» гэж бодлоо.

	 

	* * *

	 

	Энэ яриа болсноос хойш хэд хоногийн дараа Баянсанг тогтмол утастай байлгахын тулд нэг албан газар жижүүрийн ажилд оруулж галладаг пийшинтэй орос сууц олгуулж өгчээ. Энэ хүн болгоомжилж ямар боловч нэг хэсэгтээ амь насаа харж хамгаалж байхыг гуйсныг ёсоор болгон дэслэгч Ганболдод энэ ажлыг хариуцуулав. Мэдээж хэрэг Баянсанг биеэ илчилснийг мэдээд түүнийг үгүй хийж болно.

	Ганболд ийм үүрэг авсандаа сэтгэл нь сэргэж харин ч хийх ажил нь шинэ «Зочин» тосож авахаас илүү улам ноцтой, ээдрээ түвэгтэй болсонд бие нь бүр ч хөнгөрөөд ирэх шиг санагдлаа. Энэ хэрэг өнгөцхөн харвал бүх юм ил цагаан мэт хэр нь бүр битүү далд, оньсого гэхэд тайлж боломгүйгээр эргэн хувирч байгааг хошууч Амгалан өөрийнхөө зөнгөөр баттай мэдэрч энэ ажилд хүч нэмэхийг зохих удирдлагадаа илтгэснийг хүлээн авчээ...

	Дэслэгч Ганболд, төв шуудангийн өөрөө хүлээн авахад өгсөн Баянсангийн захиаг ямар гээч хүн ирж авахыг тэсэж ядан хүлээлээ. Захиаг шууданд өгснөөс хойш гурав хоноход хэн ч ирж тэр захиаг сурагласангүй. Энэ хүн бол хошуучийн хэлдгээр хамгийн «Хашир чоно» гэдэг нь үнэн юм. «Улаанбаатар. Өөрөө хүлээн авах. Доржийн Батаад. Дархан хот дүү Д. Гонгороос чинь» гэсэн хаягтай энэ захианы ар талд «Танд дүүгийн чинь явуулсан захиаг өгөх гэтэл та ажил дээрээ байсангүй учир шууданд хийснийг минь түмэнтээ уучилна биз ээ! Баянсан» гэж бичжээ. Энэ захиаг тав хоноход бас л хэн ч ирж авсангүй. Хэн ч Баянсантай утсаар холбоо барьсангүй.

	Ганболд, Баянсангийн ярьж суусан бүх төрх байдлыг эргэн санаж, өөртөө эргэлзэн хэр үнэн ярьсныг нь олох гэж дахин тунгаан сүүлийн хоёр шөнө бараг унтсангүй. Тэрбээр Баянсан худлаа хэлээгүй юм гэхэд даалгавар өгсөн хүмүүс нь биднийг чулуу хөөлгөж болох юм гэсэн дүгнэлтэд хүрээд зогслоо. Хэрэв тийм бол яах гэж, юуны тулд тийм арга мэх зохиох болов? Үүнийг ганц хүн бодож олоход тийм ч амархан юм биш гэдгийг Ганболд мэднэ. Гэтэл зургаа дахь өдрийн үдийн завсарлагааны цагаар жижүүрийн утсаар хэн нэг хүн андуурч утасдаад «Цэвэрлэгч Сарнайг яриулж өгөөч. Би төрсөн ах нь Дархан хотоос ирээд байна» гэлээ. Хариуд нь Баянсан «Манайд ийм нэртэй цэвэрлэгч байтугай цэцэг ч байхгүй шүү» гэснээ инээгээд утасныхаа дугаарыг хэлж «Таны утас гэмтсэн юм шиг байна. Над битгий гомдоорой» гэж хэлээд утсаа тавив. Энэ бол анхны холбоо барих яриа байсан учир Ганболд үүнийг сонсоод хэн нэг хүний гар дээрээс бариад авсан шиг санагдав. Гэвч тэр, гараас нь барих байтугай энэ ярьсан хүнийг дуунаас нь өөр тийм гэж төсөөлж хэлэх юмгүй хий хоосон бодлоос өөр юу ч үгүйдээ дотроо жаахан бухимдлаа. «Захиагаа аваагүй атлаа утасдсаныг бодоход энд нэг биш нэг хэсэг хүн Баянсангийн мөрийг үнэрлэж яваа бололтой» гэж Ганболд бодоод, болсон явдлын тухай зохих газартаа тэр дор нь мэдэгдэв.

	Тэр өдрөөс хойш огт чимээгүй байтал долоо хоногийн дараа яг Баянсангийн ээлжид мөн л үдийн завсарлагааны үеэр түрүүчийн ярьсан хүн анхныхаа мэдээг өглөө. Баянсан тэр мэдээг тэмдэглэн авсан хүний дүрээр ярьж суулаа. Мэдээ дамжигдсанаас хойш хагас цаг ч болоогүй байхад хошууч Амгалан өрөөндөө энэ ярианы тусгай бичлэгийг сонсож байв. Тэр мэдээнд зөвхөн тоо л байлаа. Хошууч тэрхүү тооны тал хуудас тэмдэглэлийг хараад онцгой нууц томьёолол хэрэглээгүй боловч тайлахад нэлээн түвэгтэйг ойлголоо. Тайллаа гэхэд чухам юуны тухай мэдээ вэ? гэдгийг олох нь энэ мэдээг тайлж уншихаас ярвигтай гэдэг нь тодорхой. Гэвч төдий удалгүй мэргэжлийн хүмүүс уг тооны учрыг олж тогтоожээ. Эхний тоонууд нь он, сар өдөр. Дараа нь цаг хугацаа. Сүүлчийн тоонууд ямар нэг зүйлийн дүн хэмжээ гэдэг нь мэдэгдлээ.

	Ийм мэдээг Баянсан сар гаруйхан хугацаанд дөрвөн удаа авав. Харин мэдээ өгөгч хүн хаанаас хэн гэгч ярьсан нь хий үзэгдэл мэт нууц далд хэвээрээ. Түүний ярьсан утсыг шалгаж үзэхэд гудамжийн АТС-ээс, эсхүл сул задгай орхисон өрөөний утсаар мэдээгээ өгсөн байлаа. Албан газрын жижүүр нь тэр ярьсан утсанд ямар хүн суудгийг ч мэдэхгүй, гаднаас орсон хүн үдийн завсарлагаар гарсан эсэхийг ч анзааралгүй хээвнэг сууцгаана. Хугацаа нь дуусаж хүчингүй болсон үнэмлэх, эсхүл огт өөр хүний баримт бичгийг гаднаас нь харуулаад орчиход нүдээ ирмэн суудаг жижүүр ч тааралдана. Зүс мэдэх хүнээ бол процускаа1 үзүүлье гэвэл уурлаж, аяг маягтайд нь тулах явдал ч бий. Гэтэл тэр хүнээ хаана ямар ажилтайг ч мэдэхгүй алмайрна. Ёстой юм ёсоо алдвал ямар хэрэг үүсэж болохыг энэ утасны явдлаас мэдэхэд тун амархан...

	Баянсан сүүлчийнхээ яриагаар дахин мөд мэдээ өгөхгүй, энэ удаагийнх үүгээр дууслаа гэдгийг ойлгов. Одоо тэр даалгавраа амжилттай биелүүлж мэдээ хүлээн авч дууссанаа мэдэгдэх ёстой. Товлосон өдөр хоёр хоногийн дараа болоход Баянсан тогтоосон хугацааны хооронд цагийнхаа товчлуурыг даржээ.

	 

	* * *

	 

	Бүх юм Баянсангийн ярьсны дагуу болж бүхийд хошууч Амгалангийн сэтгэл нэг үе уужрах хэр нь үл мэдэгдэх далдын нэгэн совин түүний ухаан санаанд эргэлдэж, тайлж хүч хүрмээргүй хэргийн үзүүр улам орооцолдож байх шиг түүнд санагдана. Гэхдээ хамт ажилладаг нөхдөө харахдаа, гудамжид яваа жирийн олонтойгоо зэрэгцэн алхахдаа сэтгэл нь аяндаа тайвширч «би» биш «бид» энэ хэргийн орооцолдоог тайлж чадах юм даа» гэж бодно. Одоо хошуучид, мэдээг хэн өгсөн нь сонин биш харин хэн ирж авах нь тун чухал байв. Хэд хоног чимээ сураггүй тасарснаа гэнэт нэг өдөр Баянсангийн ажил дээр нөгөө зургийн эзэн цоохор царайтай ахимагдуухан туранхай хүн иржээ. Баянсан ч тэр хүнтэй танилцах үгээ ярилцаж дуусуут дугтуйтай захиа өглөө. Тэр дугтуй дотор ирсэн мэдээг ямар ч өөрчлөлтгүйгээр, ганц тоо ч засалгүйгээр хийсэн байлаа. Хошууч ингэхээр шийджээ. Магадгүй энэ мэдээ үнэн зөв дамжсан эсэхийг шалгаж болохыг хэн үгүй гэхэв.

	Энэ мэдээ эсрэг этгээдэд тун чухал болсон нь хошуучид мэдэгдэж түүний анхаарлыг гойд татах боловч гарцаагүй дүгнэлт хийх тодорхой зүйлд хараахан хүрч чадахгүй мухардан, барих гогцоог эрэлхийлнэ. Баригдах юмны бараа битүү мананд хучигдсан юм шиг тодорч өгөхгүй нэг ил гарснаа дахин далд орно. Тэрхүү далд орсон зүйл дахин тодрохдоо огт өөр өнгө зүстэй гарч ирнэ. Тэгтэл мэдээ хүлээж авсан хүн түүнийгээ хэнд ч хааш нь ч юугаар ч дамжуулахгүй хав дарж орхисон нь хошуучийн сэтгэлийг багагүй зовоож эхлэв. Тэгж дарснаас аль нэг тийшээ дамжуулах нь чухал атал огт тийм зүйл аваагүй юм шиг дүлий толгойлон яваа нь хэргийн гогцоог улам ээдрүүлж орхив.

	 

	* * *

	 

	Гэтэл Хонконгийн Виктори хотын давчуу нэгэн гудамжид хаяг нь англиар бичээстэй худалдааны пүүсийн нэг өрөөнд тэндхийн ажилтан Жексон гэгч америк хүн хятад түнш Чантайгаа битүү яриа дэлгэж дөнгөж саяхан Ар монголоос ирсэн шинэ мэдээнд сэтгэл хангалуун сууцгаана. Тэднээс тийм ч хол биш гудамжид «Алс дорнод дахь олон улсын нэгдсэн мэдээлэх товчоо» гэдэг газар ноён Сато тусгай шалгалтад орж ам өчиг өгч үнэнч шударгаа шалгуулж байлаа. Энэ дөнгөж өнөө өглөө энд хүрч иржээ. Улаанбаатараас яаралтай галт тэргээр гарч замдаа Бээжинд нэг хоноод тэндээсээ шууд Хонконгд хүрч ирсэн нь энэ. Жуулчин нэрээр японы паспорттайгаар Монголд очсон энэ хүн Улаанбаатарт гурав ч хонож чадсангүй. Монголд дөнгөж очоод жуулчлалын программын дагуу хөдөө явах гэж байтал Токиогоос цахилгаан ирж арга буюу нутаг буцах болжээ. Том хүү нь гэнэт өвдөж, мэс засал хийлгэх болсноос эцгийг нь дуудуулсан юмсанж. Гэтэл ноён Сато Токиод эмнэлгийн газар биш бүр хаа энэтээ Хонконгд америкийн тагнуулын төв байрладаг байшингийн нэг өрөөнд тусгай төхөөрөмжилсөн сандалд сууж байв. Ноён Сатогийн ийнхүү сандал дээр суугаа нь л үнэн бөгөөд бусад болж өнгөрсөн хэргүүд цөм Жексоны заавраар үйлдсэн ов мэхийн адил явдал юм. Тэгэхдээ ноён Жексон хятад түншийнхээ сэтгэлийг бодож тэдэнд тусалсан хэрэг л дээ. Хятад түнш нь Монголд явуулах тагнуулынхаа ажилд гар бие оролцохыг хүссэнд америк хүн угаасаа бусдын гараар могой барихдаа дуртай болохоор уухайн тас дуун дээр зөвшөөрсөн ажээ. Тэгэхдээ энэ удаа хятад түншийнхээ бэлдсэн тагнуулыг хэр зэрэг найдвартай эсэхийг шалгаж алдааг нь засаад мэдэгдэх дохионы цаг өгч тусалжээ.

	Түншүүдийн сонирхсон зүйл адил байсан нь хамтарч ажиллах хүслийг нь ойртуулав. Тэд бол Монголд байгаа зөвлөлтийн цэрэг зэвсгийн хүч чадлыг мэдэх сэн гэж амиа тавьцгаасан улс. Энэ тухай тэдэнд ирж буй мэдээ сэлт илт зөрөөтэй нь хэн хэнийх нь сэтгэлийг түгшүүлнэ. Юун түрүүнд тэд Монголын төмөр замаар шинээр ирж буй зөвлөлтийн цэрэг зэвсгийн тухай мэдээг гойд сонирхож байгаагаа хэн хэнээсээ нуусангүй. Тэгээд монголд энэ хэр илрээгүй тагнуулдаа заавар өгч, биечлэн холбоо барих хүнд мэдээгээ өгөхийг даалгажээ.

	Тэр холбоо барих хүн нь Баянсан байв. Түүнийг явахад «Худал хуурамчийг илрүүлдэг» тусгай багажаараа шалгаж элдвээр зохиож худлаа юм яривал коммунистуудад мэдэгдэх хүн байна гэж тогтоогоод өөрийгөө илчлэхдээ үнэнээ ярьсан нь дээр хэмээн зөвлөсөн байна. Гэхдээ Жексон энэ залуугийн сэргэлэн ойг юунд ч ашиглахад боломжтой юм гэж олзуурхан санаснаа хэлэлгүй дотроо хадгалан үлдээжээ. Монгол хүний өгөөмөр энэрэнгүй сэтгэл, итгэмтгий занг ашиглахад Баянсангийн өнгөрсөн амьдрал урьдаас зориуд бэлтгэсэн юм шиг нийлэмжтэйг Жексон хятад түншдээ анхааруулсанд Чан, өөрсдийн булайг нуумаар байтал юугаар булаад ч нэмэргүйг нэгэнт мэдэх хүний хувьд энэ саналыг нь зөв гэж үзсэнээ «Миний ухаан мөхөс болохоор таныг их зовоож байгаадаа уучлал гуйя» гэсэн хуурамч үгээр илэрхийлж муухан мушилзав. Хэдийгээр алс хол орших боловч хятад хүний яс хаяж хутган үймүүлдгийг нь яггүй гадарладаг америк хүний нэг бол Жексон юм. Тэгээд ч энэ хүн хятад түншийнхээ хуурамч инээмсэглэлийн цаана юу нуугдаж хоцордгийг бусдаасаа илүү мэднэ. Баянсанг хэд дахин шалгаад «Үнэнээ хэлэх хэрэгтэй» гэсэн нь нөгөө аппаратын гаргасан тооцоо биш ажээ. Гол нь Баянсанг ямар ч тохиолдолд мэдээгээ худлаа хэлбэл «Бид дор нь илрүүлнэ» гэж сэтгэлийн дарамт үзүүлж айлгасан хэрэг юм. Гэхдээ Баянсан бол тийм ч хулчгар, хэлсэн үгэндээ орооцолдох хүн биш. Тэрбээр дүүтэйгээ хоёулаа өнчирч хоцроод «Соёлын хувьсгалын» үймээнээр салж хаа яваагаа мэдэлцэхээ больсон тэр цагаас хойш амьд явахын тулд юу ч хийхээс буцахгүйн замд орсон хүн. Нэг удаа өлсөж цангасандаа ганц бие хятад өвгөнийг чулуугаар гэнэдүүлэн цохиж  алаад жаал зугаа идэх юмыг нь тонож авахдаа эцгийнхээ алагдсаны өшөөг тооцоолон санажээ. Гэхдээ тэр баригдсангүй. Ингэж гараа цусдсанаас хойш Баянсанд санаж бодох юмгүй болж монгол хятад хэн ч бай, бүгд түүний өштөн мэт санагдан гагцхүү хар амиа бодох нь нэг өдөр жаргал авчирч  болох юм гэдэгт хатуу итгэжээ. Тэрбээр «Туслах малчин» Хуаг өөртөө тус болсон цорын ганц хүн гэж бодно. Хуа төрсөн дүүг нь олж өгч нийлүүлсэн байна. Одоо бол Хуа чухам юун хүн болох нь тодорхой. Энэ хүн «туслах малчин» явахдаа Баянсангийн гойд цовоо хүүхэд болохыг ажигласан байлаа. Тийнхүү хожмын нэг өдөр хэрэг болж мэднэ гэж санаж явсан нь ийнхүү гүйцэлдсэнд Хуа захирах дарга нараасаа гомдохооргүй шан хүртжээ. Баянсан ч «Туслах малчин» Хуагийнхаа итгэлийг эвдсэнгүй. Хэлж заасан бүхнийг нь адтай сурч, угаасаа тагнуулчийн одонд төрсөн хүн шиг гялалзаж байв. Гол зогоохын эрхээр хятад хэл овоо сурсан нь элдэв хов жив сонсвол ухаан санаандаа багтамгүй ихийг хүсэж мөрөөдөн шаналдгаа тэр өөрөө ч мэдэхээ больжээ. «Нэг айлд нэгээс илүү хүүхэд байж болохгүй» гэсэн уриа дор аз жаргалаа хэмждэг хятад оронд яаж амьдрах вэ? Анхныхаа хүүхдийг төрүүлэхдээ заавал зөвшөөрөл авч, хэрэв хоёр дахь буюу «төлөвлөгөөгүй хүүхэд» төрүүлбэл эцэг эх нь албан тушаалаасаа бууж гайтвал бүр халагдаж, хэд хэдэн эрхээ хасуулсан хэр нь гурван мянган юанийн торгуульд унадаг ийм оронд авгай авбал яаж шүү хоног өнгөрөөх вэ гэж Баянсан хар толгойгоо гашилтал бодсон удаа бий. Гэтэл зарим нь яагаад олон эхнэр эдэлж болдог, яагаад залуу бүсгүйчүүдийг янхан болгохыг зохион байгуулалттай хийж буйн учрыг олох гэж будилна. Бүр сүүлдээ Маогийн тухай хэвлэлд мэдээлсэн юу нь мэдэгдэхгүй зүйл олж сонсоод, нарийн бичгийн дарга залуухан бүсгүйтэйгээ зөнөг өвгөн янаг амрагийн холбоо тогтоож, хоёр хүүхэд төрүүлээд тэдэндээ тусгай байшин бэлэглэсэн нь үнэн юм бол тэр байгуулдаг янхны газрыг өөрчилж нарийн бичгийн дарга нар бэлтгэх сургууль болгочих юмсан. Тэгвэл ч тэдэнтэй нөхцөж хоёроос дээш хүүхэд төрүүлсэн дарга нарыг торгохгүй, зүгээр л нууц хадгалсны шанд 3000 юань сэм салгачихад баяжаад зогсохгүй, төрийн бүх нууцыг мэдэж Жуннаньхайн ордныг гартаа хийж болохгүй яана» гэж бодно. Тэгэхдээ «Надаас өөр хүнд ийм ухаан төрсөнгүй. Нойрон дундаа зүүдэлж нууцаа алдчих вий» гэж бас айна. Чухам элдэв бусын ийм санаандаа хүрэх гэж Баянсан юу л хийж, яа л гэхэд бэлэн хүн. Тэгээд ч түүнд онцгой даалгавар өгч Монголд явуулсан нь ховор тохиолдох хэргийн нэг гэдгийг Хонконгд ч тэр, Бээжинд ч тэр, тун цөөхөн хүн мэдэж байлаа.

	Гэхдээ Баянсангийн олж авчрах мэдээний цаана хятад түншээ юу ч хийж болохыг битүүдээ гадарласан Жексон Улаанбаатараас Сато буцахад эрт сүвэгчилсэн нэг арга хэрэглэжээ. Тэгэхэд Сато, цахилгаан аваад л маргааш өглөө нь Бээжин-Москвагийн олон улсын галт тэргээр гарсан байна. Вагонд орж суудлынхаа дугаараар тасалгаанд ортол нэг европ хүн сууж байлаа. Тэр хүн «Бээжин очиж яваа, худалдааны төлөөлөгч. Миний нэр Ачесон. Би америк хүн» гэж англиар өөрийгөө танилцуулахад Сато ойлгоогүй учир мөрөө хавчин толгой сэгсрэв. Гэтэл нөгөө хүн тасалгааны хаалгыг хааж түгжүүт гар дахь цүнхээ онгойлгож нэг хятад ном гаргаж ирээд өмнө нь тавихад Сато сая л учрыг ойлгожээ. «Цагаан сарнай» нэртэй энэ жижиг номыг Хонконгд явахаас нь өмнө шалгаж үзсэн ноён Жексон түүнд өгч «Та манай талаас энэ номыг үзүүлсэн хүн, бид хоёрт л мэдээгээ өгнө. Өөр хэнд ч хэлэх эрхгүй, та энэ номыг сайн харж зөвхөн өөрөө л таних тэмдгээ тогтоож аваарай» гэсэн юмсанж. Сато номыг шалгаж үзээд тэр дор нь мэдээгээ өгчээ. Энэ бол ноён Жексон хятад түншээсээ түрүүлж баттай мэдээ авсан хэрэг байв. Үүнийг хятад түнш нь мэдээд нэг их гоморхож сүйд болсонгүй. Харин ч Жексоноос Улаанбаатарт тосож авч хамт явах ажил удсандаа, бас өөрсдөө үүнийг санасангүйдээ уучлал гуйжээ. Харамсалтай нь энэ уучлалын цаана араараа тавиулснаа ноён Жексон өчүүхэн ч хар авалгүй инээмсэглэж суув...

	Ийнхүү пүүсийнхээ нэг өрөөнд яриа дэлгэсэн Жексон, Сатогийн өгсөн мэдээ үнэн эсэхийг шалгасан тусгай төхөөрөмжийн бичлэгийг ирүүт Чан түншдээ өгч, будлиангүй гэдгийг мэдэгдээд, ажил бүтэмжтэй болсны төлөө хоёулаа хундага тулгалаа.

	 

	* * *

	 

	Ноён Сато тэр мэдээг аваад явчих юм гэж дэслэгч Ганболдын санаанд даанч орсонгүй. Ганболд хэргийн үл үзэгдэх сэжүүрийг барьж авахын тулд хэн бүхний мэдээжийн баримт материалыг эргэцүүлэн бодохдоо огтхон ч төвөгшөөлгүй дахин дахин санаж шүүн тунгааж үзнэ.

	Аль тэртээ 1956 оны намар ерөнхий сайд Неру, Суэцийн сувгийн асуудлаар ерөнхийлөгч Насертай харилцсан бичгүүд Энэтхэгийн Гадаад Яамнаас хулгайд алдагдсаныг салан задгайгаас болж хаясан цэвэрлэгчийн үнэмлэхтэй холбож бодно. Хэдийгээр энэ бичгийг цэвэрлэгч-тагнуул аваагүй ч гэсэн ер нь ийм ажил хийдэг хүн бүх өрөө тасалгааг цэвэрлэдэг болохоор хорон санаатан хаягдсан үнэмлэхийг ашиглаж, сэрэмж муутай юм уу, шинэ жижүүрийн үед юу ч хийж болно. Ганболд өөрийгөө энэ сэрэмж хариуцлагагүй жижүүртэй ижилсгэж, хэрэг явдал ил цагаан болж байхад түүнийг харахгүй өнгөрөөж орхисон юм биш биз гэж эргэлзэнэ. Хожим энэ эргэлзлээ үнэн болохыг мэдээд тэрбээр орох байх газраа олж ядсан билээ.

	Мэдээг авсан хүн дамжуулахгүй дарсан нь Ганболдыг барьц алдахад хүргэв. Түүний сэтгэлд энэ мэдээ ерөөсөө хуурамч зохиомол, тэгээд ч зам төөрүүлэх гэсэн арга байж болох том гэсэн бодол төрнө. Гэвч мэдээ тэр аяараа зохиомол биш болохоор энэ бодлоосоо арга буюу зайлсхийхэд хүрнэ. Эхлээд энэ мэдээ чухам юуны тухай болохыг хэн ч тогтоож чадсангүй. Он сар өдрөөс бусад тоо нь юутай ч дүйхгүй зөрж байлаа. Харин хошууч Амгалан зарим сар өдөр, цагийн хуваарийг галт тэрэгний хөдөлгөөнтэй нийлж болзошгүйг тогтоож, дараа нь Монголын төмөр замаар явж буй зөвлөлтийн цэрэг зэвсгийн тоо хэмжээний холбоотойг нь нарийвчлан үзжээ. Мэдээнд хэдний өдөр хэдэн цагт ямар цэрэг зэвсэг ачсан хэчнээн вагон явсныг нэг ч удаа зөв дурдаагүй нь хошуучийн анхаарлыг татав. Гэтэл энэ мэдээний араас хүч тавьж, бие хүн явуулж холбоо бариулаад, тэр мэдээ нь хаашаа ч үгүй түгжигдсэн нь ихээхэн сэжигтэй боллоо. Сүүлийн гурван сарын хөдөлгөөнтэй холбоотой боловч галт тэрэг огтхон ч яваагүй өдөр цэрэг зэвсэг өдий төдийгөөр ачсан олон вагон явсан мэтээр мэдээлээд арван танк байлаа гэхэд гуч болгож нэмсэн нь бүр ч ээдрээтэй, цаана нь элдэв мэх заль нуугдсан нь тодорч ирэв. Үнэхээр явсан галт тэрэгний бүх зүйлийг гурав дахин нэмснийг хамгийн түрүүнд Ганболд олж харжээ. Мэдээлэгч этгээд яагаад ингэж учир зүггүй нэмж орхих нь энэ вэ. Энэ хүн өгсөн даалгаврыг онцгой сайн гүйцэтгэсэн болж, явуулсан хүмүүсээ хуурч байна уу. Эсхүл өөр ямар нэг учир шалтгаантай хэрэг үү. Энэ худал хуурамч тоонууд юунаас үүсэж болох вэ?!

	Дундад зууны үед Хятадын дипломатууд гадаад гүрний илгээлт бичгийн эхийг зориуд гуйвуулан орчуулж, хятадад захирагдаж, түүний харьяанд дагаар орсон мэт үг хэллэгийг өчүүхэн ч санаа зоволгүйгээр оруулж орхидог байж. Бүр манай эриний V—VI зуунд зарим түшмэл бие даасан захирагчдыг харьяат орон болгон бичсэнийг Ганболд олж уншжээ. Энэ бол хятадын эзэн хаант төр хөрш орнуудаа захирах гэсэндээ луйврын булай арга хэрэглэсний баримт юм. Гэтэл энэ санаа нь одоо болтол арилсангүй, улам дэвэрч гаарсныг бүхэл бүтэн ертөнцийг эзлэх тухай Маогийн хэлсэн үгнээс харахад хялбархан.

	«Сургуульд сурч байхдаа би... Хятадын хуваагдсан тухай товхимол уншсан юм. Солонгос, Формозыг (Тайван) Япон улс булаан эзэлж, Энэтхэг-хятадын хойг (өөрөөр хэлбэл Вьетнам, Лаос, Кампучи), Бирм болон бусад орныг захирах эрхээ алдсан тухай тэр товхимолд бичсэн байлаа. Түүнийг уншаад би сэтгэл ихэд гонсойсон билээ» гээд дараа жил нь «...Хятадын шууд зорилт нь... алдагдсан бух нутгаа эгүүлж авах явдал юм» гэж одоогоос тавиад жилийн өмнө америкийн сэтгүүлч Сноуд Мао буржээ. Тэгэхэд Мао цагаа ирэхлээр Бүгд Найрамдах Монгол Ард Улс «Хятадын холбооны хэсэг болно» гэж айлдсаныг Ганболд зориуд дахин санаж, хятад хүн сувдаг шунахай, зальхай балмад хэрэг хийхдээ муур шиг долоож гэтээд, хулгана шиг мэрж цоолдгийг өрнөдийнхөн тийм сайн мэднэ гэж үү дээ хэмээн харамсан бодлоо. Ийнхүү ерөнхийгөөс тодорхой баримт руу, баримтаас нийтлэг өргөн хүрээ рүү эргэцүүлэн шүүсэн Ганболд санаа бодлоо хуваалцахаар хошууч Амгалантай уулзав.

	— Хятадын эрх баригчид дайн «Зайлшгүй» гэдгээ яльгүй засаж «хойшлуулж» болох тухай ярьдгийг бүх хүмүүс мэднэ. Тэгэхдээ 2000 он хүртэл шүү. Тэр болоход энэ орны тариан талбай танкны зогсоол болж, тэр танкнуудаа эхлээд хөршүүд рүүгээ, дараа нь танк өгсөн түнш рүүгээ... Үүнд л энэ худал хуурмаг мэдээний үнэ цэнэ оршиж байх шиг санагдана гэж Ганболд хэлээд өөрийнхөө бодлоос буцахгүй гэсэн шиг хошууч Амгаланг эгцлэн харав. Хошууч түүний гялалзсан хар нүд рүү хараад санаа нийлснээ илэрхийлэн ялимгүйхэн инээмсэглэж толгой дохилоо. Тэгээд суудлаасаа босож дэргэд нь ирээд:

	— «Удахгүй эхлэх том хэмжээтэй, бүр цөмийн байж мэдэх дайнд бэлтгэх хэрэгтэй» гэж хэн хэллээ. Хятадын Батлан хамгаалах Яамны сайд нь «Хунци» сэтгүүлдээ бичсэн шүү дээ. Дайнд бэлтгэж байгаа нэг арга нь гэвэл энэ хуурамч мэдээ гэж таны хэлснийг би бүрэн зөвшөөрч байна. Харин эндээс өгөх мэдээ нь ийм худал хуурамч байх ямар үндэстэй юм бэ гэдгийг анхаарах хэрэгтэй дээ гэв. Ганболд шууд л:

	— Биднийг төөрүүлэх л гэж, нөхөр хошууч аа! гэлээ. Энэ хариулт зөв боловч яг гүйцэд гэж хүлээн зөвшөөрөөгүйгээ илэрхийлж: — Зөвхөн биднийг үү, эсхүл түншээ юү гэсэн асуултыг хошууч тавив.

	— Тэгвэл бүр гурав дахь япон ч юм уу, эсхүл англи ч байж болно шүү дээ гэж хуурамч тооны нэг учрыг сая л олсон дэслэгч Ганболд хурц тодхон өгүүлэв.

	— Хэнд өгөх гэж тэр мэдээгээ дарсныг бид мэдээгүй байна. Миний бодоход энэ мэдээ очих газраа хүрчихсэн ч байж болох юм гэж хошууч анхааруулав.

	 

	***

	 

	Хуурамч будлиантай мэдээнийхээ нууцыг өөрөөс нь өөр хоёрхон хүн мэднэ гэж Чан лавтай бодож суулаа. Монголд хошууч Амгалан нөхдийнхөө хамт түүний учрыг тайлж олсон гэдгийг тэр зүүдэлсэн ч үгүй. Мэдэх хүний нэг нь мэдээ өгөгч, хоёр дахь нь түүний туслах ажилтан юм. Ердөө л энэ. Чан, Хонконгоос буцаж ирүүтээ Сатог Монгол руу яаран явууллаа. Сато ч Улаанбаатараас буцахдаа «Чадвал тун удахгүй буцаж ирнэ. Танай сайхан орныг үзэх гэж олон жил мөрөөдсөн» гэж хэлээд явсан хүн. Одоо тэр буцаж очоод «Хүүгийнхээ мэс заслыг амжилттай болсон учир авгайнхаа зөвшөөрснөөр ирснээ тайлбарлах учиртай. Энэ удаа түүнд өгсөн даалгавар нэлээд хүндэрч, амь настай нь шууд холбогдож ирэв. Энэ даалгавраа мөн л онцгойлон үзэж байгаагаа Чан нуусангүй. Монголчууд хятадын нутаг руу өнгөлзсөн гэж шуугиан дэгдээх юм гэдгээ нарийн тайлбарлаж, амжилт хүслээ. Юу гэвэл Сато буцаж ирэхдээ вагоноосоо сэм зайлж шөнө дунд Монголын хилийн зүгээс хятадын хилийн харуул руу автоматаар галлаад, тэр дороо нуугдаж, харуулууд гарсан будлианыг олохын хооронд хил давж гарах даалгавар авчээ. Тэрбээр хил хүрэх унаа, буу зэвсэг авах газар угтах хүн хаа байхыг зураг дээр тун нарийн судалж, тэндхийн орон нутгийг биеэрээ үзэж, дурангаар уйгагүй ажигласан байна. Нэгэнт «Жуулчнаар» очих учир хөдөө явж юм үзэх нь мэдээж. Тэгэхээр дайралдсан түүх дурсгалын газрын зургийг авах жирийн даалгавар хамтруулжээ. Эртний л юм бол чулууны хэлтэрхий ч хамаагүй зургийг нь авах ёстой гэнэ. Ингэхийг хэн ч хориглохгүй учраар энэ даалгаврын талаар ярих юмгүй.

	Чан, ирсэн мэдээг ганцаараа боловсруулж суухдаа Жексон түншээ бодож үе үе инээд нь хүрнэ. Үнэнийг хэлэхэд яг л Чаны санаснаар бүх юм болж өнгөрчээ. Жексоныг өөрийнхөө тэр тагнуултай урьтаад уулзчихаж чадах хүн гэдгийг хятад түнш нь баараггүй таасан байна. Тэгээд ч тэр санасандаа хүрч хэд дахин нэмсэн, тоймгүй их цэрэг зэвсэг хятадын хил дээр бөөгнөрч «Зөвлөлтийн аюулд» өнөө маргаашгүй өртөх гэж байна гэдэг ойлголтыг америк түншдээ зохих хэмжээгээр өгч дөнгөжээ.

	Жексон ч, Чаныг ийнхүү инээж суухад яаж ч мэдэх хятад түншээсээ урьтаж энэ удаа баараггүй мэдээ авсандаа олзуурхаж, дээш нь мэдүүлэх илтгэлээ цэгцэлж байлаа. Хонконгд нэлээд хэдэн жил сууж, Зүүн Өмнөд Азийн орнуудад хорлон бусниулах багагүй үүрэг гүйцэтгэсэн энэ хүн одоо хятадуудтай сүлбэлдэх америкийн тагнуулын төв газрын дээгүүрхэн зиндааны төлөөлөгч болсон ажээ. Гаднаас нь харахад гэмгүй царайлсан энэ хүн Си-Ай-Эй буюу тагнуулын төв газрын удирдагч байсан Аллен Даллесыг санагдуулна. Овжин хэр нь томоотой байрын, инээмсэглэсэн Жексоныг анх харахад төрсөн сэтгэгдэл тэрхэн зуур өөрчлөгдөж, айдас хүрч муу юм бодогдуулна. Нэвт шувт ширтсэн хүйтэн харц нь хуурамч инээмсэглэл, нүдний шил хоёртоо зөөлрөх боловч хүсэл зорилгоо биелүүлэх гэхдээ юунаас ч буцашгүй этгээд гэдгийг нь гэрчилнэ. Урагшаа түрсэн урт том эрүү нь, хээл хахууль, хууран мэхлэх, алж устгах ямар ч замаар хамаагүй хорлон сүйтгэж байвал сая сэтгэл нь ханах харьж буцашгүй хүйтэн сэтгэлтний шинжийг тодруулна. Даллес яг л ийм хүн байсан. Жексоны ялгаатай нь гэвэл  гаанс хэрэглэдэггүй янжуур татдагаараа юм. Софи хотод 1941 оны нэгдүгээр сард дипломат паспорт, мөнгө, магтан сайшаасан захидал бүхий түрийвчээ нэг хүн «гээж», тун эвгүй юманд оржээ. Тэр «гээсэн» хүн бол америкийн туршлагатай тагнуулч Доновен гэгч юм. Харамсалтай нь тэр хүний түрийвчийг өөртэй нь алдар нэрээр өрсөлдөгч нь Болгарын нийслэлд юу гэж ирснийг нь мэдэх гэхдээ дэлсэж орхисон юм байж. Иймэрхүү нэг явдал Жексонд тохиолдоод одоо болтол учрыг нь олоогүй яваа хүн. Тэр олон жилийн өмнө Жакартад явж байхдаа зочид буудлын өрөөнөөсөө гар чемодантай юмаа алдчихжээ. Дотор нь нууцалсан мэдээ сэлт байсан боловч олж чадсангүй, аргаа барахдаа Жексон, Япон юм уу, английн өрсөлдөгчдөө авчхав уу гэж бодоод сэтгэлээ хүчээр тайвшруулжээ. Түүний тархинд хэн нэг хятад хүн авчихаа болов уу гэсэн бодол даанч орсонгүй. Үнэндээ хундага тулгаж суусан Чан түнш нь ч туучихсан юм билүү бүү мэд. Ямар ч гэсэн хятад хүн авсан гэдгийг нь тэрхэн үед, авсан хүнээс өөр хэн ч мэдээгүй юмсанж. Эл хэрэг 1957 оны арван нэгдүгээр сарын дундуур болсон бөгөөд дараахан нь 30-ны өдөр Индонезийн ерөнхийлөгч Сукарногийн дэргэд гар бөмбөг дэлбэрсэн боловч тэр амьд үлдсэн юм. Түүний амийг хорлох гэж сургуулийн үдэшлэгт оролцож байхад нь фашист дээрэмчид хэд хэдэн бөмбөг хаяжээ. Бие хамгаалагчид зориг самбаа гаргасан нь ерөнхийлөгчөө аварсан байна. Долоон хүн алагдаж, зуу гаруй хүн шархтсан энэ гэмт хэрэгт америк дипломатчид гар дүрсэн баримт хэвлэлд нийтлэгдэхэд Жексон Рангуны гудамжаар цатгалан нугас шиг, нуруугаа үүрээд хэнэг ч үгүй алхаж явлаа. Одоо Викторид сууригнаж, «хятад хөзрөөр» тоглож суугаа нь энэ. Ноён Жексон лав энэ удаа хожигджээ. Гэхдээ энэ хуурамч тоог, зэвсэг хорогдуулахын эсрэг гүтгэлэг зохиож, улайран тэмцэхэд америк түншээ давхар ашиглах гэсэн Чаны санаа бас л ёсоор болж, Зөвлөлтийн зэвсэг техникийн тухай бодол саналдаа олон хуудас зориулах хэрэг Жексонд гарчээ. Зөвхөн гурван сарын дотор ийм их цэрэг зэвсэг хятадын хил рүү ирсэн юм чинь, бүтэн жил, түүнээс цааш хугацаанд хэчнээн ч ирж болохыг энэ тоогоор тооцоолон бодуулж, америк түншээ «Зөвлөлтийн аюулын» эсрэг түлхэж оруулаад өөрөө уулын оройгоос харж суух гэсэн санаандаа хүрэхэд энэ мэдээ онцгой чухал үүрэг гүйцэтгэхийг Чан бүр эртнээс нууцлан боловсруулсныг Жексон өчүүхэн ч төсөөлсөнгүй.

	Чан өрөөндөө ганцаархнаа хуурамч тоонуудыг таних тэмдгээр ялган дарж, жинхэнэ тоог гуравт хуваан цэрэг зэвсгийн хөдөлгөөн яльгүй байгаад хулхи нь бууж алмайран суув. Тэр зэр зэвсгийн хүч тоондоо биш чадалдаа байдгийг гадарлахтайгаа хүн. Гэсэн ч ийм ов мэхээр зүрхийг нь үхүүлж, түншийнхээ гараас хэрэгтэй зэвсгээ салгаад авчих санаа сэдсэнээ эрх баригчдадаа өгөх тайландаа онцгойлон нууцалж дурдлаа. Япон юм уу, Английн тагнуулуудад энэ мэт мэдээгээ элдэвлэн хуурч байгаад шүүрүүлчихвэл, биднийг «өрөвдөж» хайрлахгүй юмаа гэхэд өөрсдөө бамбай болгож ашиглах гэхдээ туслах ёстой гэж Чан бас арга заль сийлж, нүх сүв эрнэ. Үүнийгээ дээш нь дуулгавал зэрэг дэв ахиж юуны магад гэж горилно. Чан бол арга нь олдвол нохой болоод хүнийг хонгодохоос буцахгүй, могой болоод хөнжил рүү гулсахдаа сэмхэн инээх хүн. Тэр тайлангаа бичиж дуусаад Сатогийн тухай бодлоо. Түүний авчрах гэрэл зургийн хальс одоогоор бас тун чухал. Түүхэнд холбоотой ширхэг чулууг ч тэр элдвээр гуйвуулан мушгиж, өөрийн болгож цуурхал тараан шуугиан дэгдээж болдгийг тэр ажлынхаа арга барилаас сайн мэднэ. Хэрэв тийм чулууны хэлтэрхий аваад ирэхэд «Монголчуудыг хятадын үндэстний цөөнх» гэж батлахад үнэтэй баримт болгож яагаад болохгүй байх вэ» гэсэн луйврын санаа эрнэ. Тэгснээ «Сатог» хил дээр хүлээж авах бэлтгэл төлөвлөгөөгөө дахин үзэж, хэрэв монголын тал энэ хатгалгыг мэдчих юм бол Сатог дор нь нам буудаж золиосонд гаргана гэж бодлоо. Тэгээд Сатотай холбоотой бүх хэргийг «Цагаан сарнай» гэсэн хавтсанд хийхдээ Жексоны үгийг санаад сэтгэл нь тайвшрах шиг болов. «Та тун ухаантай хүн болохоор энэ ажиллагаанд гайхалтай зөв нэр өгчээ. Тэгээд ч би танай  тагнуултай танилцах тэмдэгтээ «Цагаан сарнай» гэдэг ном сонгож авсан. Хэдийгээр «Цагаан үхэл» гэж нэрлэдэг боловч танай орон энэ хар тамхиар зөвхөн хонжоо олоод зогсохгүй бүр хүний ухаан санааг засах зэвсэг болгосныг чинь бид өндөр үнэлдэг  юм. Эхлээд би цэцгийн нэр юм уу гэж будилж бодсоноо нуугаад яах вэ. Ийм сайхан нэртэй танай хар тамхи манай америк «Хар» зах дээр нэг килограмм нь тавь жаран мянган доллар, түүнээс ч илүү үнэ хүрдгийг та мэднэ хойно миний ярьдаг ч илүүц. Гэхдээ ийм хэмжээний хар тамхи дөрвөн мянган хүнийг мансууруулах чадалтай. Харин таны энэ «Цагаан сарнай» бол бүх монголчуудыг мансууруулж төөрүүлэх гойд хүчтэй юм. Энэ «Цагаан сарнай» монголд цоморлогоо нээсэн цагт та бидний цаашдын ажил бүтэмжтэй явахын өрөөл тэр болно» гэж Жексон хятад түншдээ чин санаанаасаа хэлжээ.

	Чан хавтаст хэргээ тусгай шүүгээнд хийж цоожлохдоо түүнийгээ бараг өөрөөсөө нууж яаж түгжсэнээ дахин дахин шалгав. Үнэндээ энэ хүн дээдсийнхээ хямраанд нитгэрүүлж өөрийнхөө сүүдрийг ч итгэхээ байжээ.

	 

	* * *

	 

	Баянсанг Монгол руу явуулахдаа ч энэ Чан «Өөрийнхөө сүүдрийг итгэдэггүй хүн л жинхэнэ тагнуулч болж чадна» гэж сургамжлан, ховор заяагдах ийм араншин түүнд байгааг олж мэдээд найдах хүн нэмэгдсэнд дотор нь загатнах шиг болсон билээ. Үнэхээр энэ залуугийн туулж өнгөрүүлсэн амьдралд итгэх юм төдий л дайралдсангүй.

	Дэслэгч Ганболд, мэдээ хүлээж аваад амжилттай болсноо ар тийшээ мэдэгдсэн Баянсангийн дохио өгсөн өдрөөс хойш эгзэгтэй шинэ соргог зүйлтэй тохиолдсонгүй. Хамаг ажил нь дуусаж санаа нь амарсан Баянсан ээлжтэй өдрөө жижүүрээ хийж, бусад цагт барагтай бол гадуур гарахгүй гэртээ сууж тэмдэглэл хийнэ. Ирсэн өдрөөсөө хойш арав шахам нимгэн дэвтэр дүүрэн юм бичжээ. Анх монголын хилийг давсан өдрөөсөө өнөөдрийг хүртэл үзсэн харсан, уулзсан учирсан хүн, тэдний төрх араншин, ажил төрөл, хацрынхаа хаана мэнгэтэй, тарган туранхайг нь хүртэл залхууралгүй тоочин, хэлсэн үгийг нь ч гээлгүй тэмдэглэсэн аж. Монгол нутагт ирээд өөрийгөө хэнд хаана илчилсэн, энэ нь түүний амьдралын ариун зам болж, сайхан сэтгэлт ах дүү нарынхаа дунд үхэн үхтэлээ байх аз заяатай болсноо бараг хуудас бүхэн дээр дурсаж, зарим газар энэ бодлоо хэдэн хуудас дамжуулан бичсэн нь ер бусын баярласан мэт. Хааяа дэлгүүр хоршоогоор орж, идэж уухаа цуглуулаад хийсэн хэргээ гэмшиж, хүний нүүр харахаасаа зовсон мэт шууд гэртээ ирнэ. Ажилдаа идэвхтэй, үнэмлэх баримтыг нарийвчлан шалгаж, үг үсэг дараалан уншина. Болормааг өглөө ажилдаа ирэхэд түүнийг хараад санаа алдах бөгөөд тарахад араас нь харж хөлийн зангирсан бор булчин руу нь харцаа унагаад заавал шүлсээ залгина. Тэгэхэд хоолойн төвөнх нь гурсхийгээд хулгана залгичхав уу даа гэмээр харагдана. Айл хэсэх гэж үгүй. Мэдээж одоогоор түүнд тийм танил ч ховор. Харин хоёр удаа «Улаанбаатар» зочид буудлын ресторанд оройн хоол идсэнээс өөр гадуур явсангүй.

	Ганболд шинэ соргог юм ажиглагдахгүй болохоор уйдахдаа тулж шууданд хийсэн захианы эзнийг илт сонирхон, түүний араас яваад үзэх юмсан гэж бодно. Гэтэл хэрэг явдал улам даамжирч, битүү бөглүү дуу чимээ энд тэндээс дуулдахтай үгүйтэй гарч, тэгснээ нам гүм болсон юм санагдахаар өнгөрч буйг залуу дэслэгч бүрэн мэдэрч хараахан чадсангүй. Нөгөө утсаар яригч далд хүн нь Баянсангийн ажлын газраар хоёр ч удаа орж ирснийг хэн хэн нь мэдсэнгүй. Мэдэх ч аргагүй.

	Хошууч Амгалан, зөвхөн мэдээ хүлээж авуут дохио өгсөн Баянсангийн тэр үйлдлийг бүтэн өдрийн турш хэдэнтээ хөрвүүлэн боджээ. Тэглээ гээд тодорхой хариу олоогүй суутал хав дарагдсан мэдээ зохих эзэндээ очсон тухай мэдээ ирж, түүний бодлыг яльгүй хөнгөлж өглөө. Мэдээ авч дарсан хүн золиосны этгээд гэдэг нь тодорхой болж, харин ямар замаар тэр мэдээ гадагшаа гарсан нь бүдгэрэв. Энэ хэрэг яах аргагүй Баянсантай холбоотой болохыг тогтоож өнгөрсөн бүх өдрүүдийн хэргээс түүний тэр нэг орой «Улаанбаатар» ресторанд оройн хоол идсэнийг шүүн шалгав. Гэвч нарийн юм гарсангүй. Рестораны зүүн талын их хаалгаар ороод, шууд явсаар ширээнд сууж хоол захиж идчихээд л гараад явсан байна. Хэнтэй ч уулзаагүй, хаана ч юу ч дамжуулах арга байсангүй. Тэгнэ гэхэд тэр мэдээг Баянсан чээжнээсээ хуулна гэдэг санах ч юм биш. Энэ бүхнийг Ганболд маргаангүй нотоллоо. Гэвч Баянсанг ресторанд орсны маргааш өглөө Бээжин-Москвагийн олон улсын галт тэргээр ноён Сато, яаралтай цахилгаан ирсэн учир жуулчлалаа эхэлж ч амжилгүй нутаг буцсан тухай хошуучаас сонсмогцоо дэслэгчийн дотор палхийгээд явчихлаа. Ар тийшээ цагаар дохио өгсөн болон ноён Сато ирсэн хугацаа, эргэж явсан энэ бүхэн нэг шугамд нийлж орхисон нь Баянсангийн хэн болох талаар эргэлзэх явдал аяндаа төрнө. Гэтэл Баянсан сэжигтэй юмгүй, хуучин шавар байшингаа янзалж, гэр зуурын ажилтайгаа ноцолдоно. Гаднын хэн нэг хүнтэй ямар ч холбоо барьсангүй. Хийх юмаа хийгээд дуусчихсан юм шиг аажуу тайвуу хөдөлж, элдвийг сонирхсон шинжгүй явна.

	Энэ үед ноён Сато хэдийнээ Улаанбаатарт эргэж ирээд хөдөөгөөр жуулчилж баахан зураг авч аяллаа дуусгачхаад буцахад бэлтгэж, авгай хүүхдэдээ бэлэг болгох энэ тэрхэн юм сониучлан харж явлаа. Түүнд бэлэг сэлт авах ямар ч хэрэггүй атал хиймэл дүр үзүүлж, үнэ хямдтай хэдэн баг авав. Тэгээд өрөөндөө оруулж тавиад, чемоданаасаа коньяк архи гарган гар цүнхэнд хийнгүүт тэр чигтээ гарч зочид буудлын дөрвөн давхраас шатаар доош буулаа. Гадагш гардгийн даваан дээр анх ирэхэд үйлчилж, буцахад нь гаргаж өгсөн үйлчлэгч бүсгүй гэнэт тааралдаж, дуу шуу болон уулзацгаав. Ноён Сато маргааш өглөө нутаг буцна гэдгээ тайлбарлаж, хүүхдийн мэс засал амжилттай болж, тэр дороо буцаж ирснээ үйлчлэгч бүсгүйн «сайхан сэтгэлийн ач» гэж тал засан хуурамч үг хэлээд «дахин ирэхэд үйлчлэхийг» гуйж толгой мэхийн хүндэтгэл үзүүлэв. Тэгээд салж, гудамжид гараад Баянсангийн ажлын газрын хажуугаар салхинд явсан дүр үзүүлэн өнгөрлөө. Нэлээд холдож явснаа таксфон руу орж минут хэрийн дараа гарч ирэв. Тэгснээ ойролцоо явсан бяцхан хүүг дуудаж, цүнхнээсээ цаасанд боодолтой түрүүчийн архиа гарган өгөөд «Би сая ярьчихсан юм. Чамайг тосоод авна» гэж монголоор цэвэрхэн хэлээд хаана хэнд аваачиж өгөхийг нь заалаа. Тэгэхдээ хүүд нэг боодол бохь өгөхөд хүү ч год үсрэв. Сато сая Болормаатай утсаар ярихдаа дуугаа өөрчилж «Баянсантай уулзах гэтэл өнөөдөр амарсан гэнэ. Тэр надад хэлэхдээ, хэрэв хэрэг болбол манай ажлын газрынхантай уулзаарай гэсэн юм. Тэгээд таны нэрийг хэлж, гэрээ мэднэ гэж хэлсэн. Сая танд ойр утсыг жижүүрээс авлаа. Очих гэтэл гэрийг нь нэг ч удаа үзээгүй болохоор төөрнө биз. Та боломж байвал ганц шил архи өнөөдөр ажлаа таруутаа хүргээд өгчихгүй юү. Би ойрхноос ярьж байна, хүүхдээр өгчихье, та тосоод авна уу. Баянсан над их тус болсон хүн. Би бол жирийн танил нь. Самдан гэдэг хүн өгүүлж байна гэхээр тэр намайг аяндаа санана» гэжээ. Тийнхүү хаалгаар харайн орсон хүүг эргэн гарч ирэхийг харсан Сато санаа нь амарч буудал руугаа аажуухан алхлаа. Гэвч тэр, маргаашийнхаа хувь заяаны төлөө сэтгэл түгшин бодно. Хилийн будлиан үүсгэж, монгол улсын хилийг давах тэр мөч, туулж өнгөрүүлсэн бүх амьдралын хугацаатай нь тэнцэж байлаа. Гэлээ ч амьд мэнд даваад гарчихвал дахин ийм аюул түүнд тохиолдохгүй юм шиг санагдана. «Сатогийн» амьдралд саад хийж, аюулд оруулж мэдэх ганц зүйл бол түүний хувьд Баянсан юм гэж тэр хатуу бодно. «Баянсангийн» өчүүхэн алдаа л түүнийг багалзуурдаж орхино. Баригдвал «японы тагнуул» гэж зүтгээрэй гэсэн Чан даргын заавар Баянсантай холбоотой, тэгэхээр үгүй хийх хэрэгтэй гэдгийг Сато олон хоног бодож төлөвлөжээ. Сато ийнхүү Баянсанг харахаас дургүй нь хүрч, түүнтэй дахин уулзахгүйн ерөөл өөртөө тавьж нөгөө янхны газраа дурсан өөрөөс нь өөр хэний ч санаанд орохгүй хий мөрөөдөлдөө хөл алдан явахад хошууч Амгалан нэгэн бүсгүйтэй уулзан ярилцаж суулаа.

	Дөнгөж саявтар Сатотай зочид буудлын хаалган дээр тааралдсан энэ бүсгүй тэр дороо эргэж Улсыг аюулаас хамгаалах газрын жижүүрт яаран хүрч иржээ. Азаар яг энэ хэргийг хариуцсан хошуучтай уулзсанаа бүсгүй яахин мэдэх вэ. Гол нь тэр бүсгүй энэ газар л үзсэн харснаа яаралтай мэдэгдэх гэсэн хэрэг.

	— Ноён Сато анх ирэхдээ доод араандаа нэг алтан шүдтэй байсан юм. Гэтэл ар гэрээс нь цахилгаан ирээд буцахдаа нөгөө алтан шүд нь алга болчихсон зүгээр л ясан шүд харагдсан. Тэр үедээ би буруу харсан байж мэднэ гэж эргэлзээд дороо л мартчихсан. Гэтэл өнөөдөр бүр саяхан дахиад тааралддаг юм байна. Би сайн харлаа. Үнэхээр ясан шүд. Алтан шүд нь алга. Тэгээд би юу ч байж болох юм гээд танай энд ирлээ гэж бүсгүй яаран ярилаа. Хошууч ярьсан зүйлийг сайн лавлаж танилцаад, бүсгүйд талархлаа илэрхийлж, үдэж гаргав.

	Бүсгүйн ярианаас, Сато бол хятад дахь соёлын хувьсгалын үеэр эх эцгээ дагаж амь зулбан эх орноосоо дүрвэн гарсан өвөр монгол хүн гэдгийг хошууч мэдлээ. Сато ч анх ирэхдээ ингэж танилцуулаад эхлээд Хонконг руу дүрвэн гарч тэндээсээ Индонези дамжин Японд очсон гэж ярьжээ. Гэр бүлээрээ тэндхийн иргэн болж, эцэг нь сүрхий хүн учир хүүгийнхээ монгол хэлийг мартуулсангүй, хөлсний багш авч улам сайжруулсан гэнэ. Япон хэлээр ярихдаа дуртай биш ер нь муу мэддэг гэжээ. Тэгээд монголд ирээд орчуулагчгүй яваагаа гайхуулах шахам ярьж, монгол бүсгүй тоох юм бол гэрлэчихнэ гэж наргиан болгон хошигносон удаа ч бий гэнэ. Нүдний шилнээс салдаггүй, харааны шил юм уу гэтэл тэр нь нарны шил шиг нэг л сонин. Тэр шилний цаана ямаршуу нүд буйг яаж хараад мэдэхэд бэрх. Өтгөн харавтар сахал нь өөрт нь сүрхий зохиж, царайлаг харагдахад үлэмж чимэг нэмжээ. Хүмүүстэй нийлэхдээ тийм ч дуртай биш атлаа хүрээд ирсэн хүнээс дөлж цэрвэсэн удаагүй.

	Хошууч Амгалан утасны үзүүрийг лавтай атгалаа гэж бодлоо. Гэтэл ноён Сатог анхааруулсан мэдээ энэ бүсгүйтэй зэрэг шахуу ирсэн нь хошуучийн таамаглалыг бараг баталж өглөө. Баянсан цагаар дохио өгсөн нь араасаа Сатог яаралтай ирүүлж мэдээгээ ав гэсэн тэмдэг гэдэг нь гарцаагүй болжээ. Харин Баянсангаас мэдээгээ яаж авсныг хошууч өөрийнхөө нүдээр ноён Сатог холоос ч гэсэн олж харсан цагт хэлэхээр шийдлээ. Тэр даруйдаа гарч «Улаанбаатар» зочид буудал руу алхав. Тэрбээр Сато гэгч ямар царайтай хүнийг огтхон ч үзээгүй боловч хэнээр ч түүнийг заалгахыг хүссэнгүй. Өөрөө олж танихаар ганцаараа шууд явсан нь энэ. Хошууч Амгалангийн хувьд ноён Сато эсхүл огт зүс үзээгүй хүн, эсхүл хамгийн сайн таньдаг хүн нь байж таарах учраас түүний сэтгэл ер бусын таамаглалдаа эмзэглэн, бага зэрэг хөөрч догдолсон шинжтэй түргэн түргэн алхална.

	Зочид буудлын хаалгаар орж, үүгээр түүгээр хэсэг явснаа Сатогийн суух давхрын хүлээх танхимд очиж суув. Ноён Сато бараа туруу ч алга. Цаг гаруй суутал цахилгаан шатны хаалга нээгдэж, нүдний сонин шилтэй, өтгөн сахалтай, дунд зэргийн нуруутай хүн гарч ирэв.

	Хошууч нүдэндээ итгэж ядсангүй. Ноён Сато түүний хамгийн сайн таньдаг хүн байсныг тэр өөрийнхөө биеэр ирж, нүдээрээ харсан болохоор итгэхээс өөр яах билээ. «Яг л дүрээрээ, биднийг хөөрхөн дөнгөчих шахлаа даа» гэж хошууч Амгалан бодоод, тэр чигтээ өрөөндөө иржээ. Цагаа харвал оройн зургаан цаг дөхжээ. Гэтэл цаг гаруйн дараа гэнэт утас дуугарч дэслэгч Ганболд тэвдэж сандарсан дуугаар:

	—  Нөхөр хошууч аа! 15 минутын өмнө Баянсан гэртээ нас барчихлаа. Бид шалгаж байна. Архинаас хордсон бололтой. Түүнтэй хамт байсан бүсгүйг бид хараандаа авсан. Танд хагас цагийн дараа дахин илтгэе гэхэд хошууч:

	— Хэрэггүй, би одоо очлоо гэв.

	Болормаагийн мэдүүлгийг үзвэл, нэг хүн утасдаад Баянсанд архи аваачиж өгөөч гэхээр ажлаа тараад шууд хүргэж ирсэн байна. Баянсан архийг аваад баярласан шинжтэй тэр дороо задалж, хоёр хундаганд хийгээд тулгаж уудгийн үед тэднээс нэлээд хол ширээн дээр байсан харандаа гулсан унахад бүсгүй цочиж хундагатай архиа тавиад босжээ. Харин Баянсан хундагатайгаа уучхаад Болормаагийн араас очиж шалан дээрээс авсан харандааг гартай нь хамт атгаж тэврэн авсан гэнэ. Гэтэл удсан ч үгүй тэвэрсэн гар нь суларч амьсгаадаад тэр дороо л унаад өгсөн ажээ.

	Хошууч бүсгүйн яриаг сонсмогц Ганболдод хандаж:

	— Эднийд ямар нэг тэмдэглэлийн дэвтэр байх ёстой гэж асуулаа. Тэнд үзлэг хийж байсан сэргийлэхийн нэг бага дэслэгч:

	— Арваад нимгэн дэвтэр юм байна гэхэд хошууч:

	— Аль вэ гэж яаран авч гүйлгэн хараад: — Нөхөр бага дэслэгчээ наад хүний чинь араанд алтан шүд байгаа биз гэж, лавлан асуув.

	— Одоохон гэж тэр бага дэслэгч хэлээд шалгаж үзэхэд үнэхээр алтан шүд харагдав.

	Ганболд:

	— Алтан шүд бий, нөхөр хошууч аа! Харин та яаж тэмдэглэл, шүд хоёрыг мэдэв. Та үзээгүй шүү гэж тэсэлгүй асуулаа.

	— Та бид хоёр хоёулаа мэдээгүй шүү дээ. Бидэнд олон түмэн маань тухайлбал нэг бүсгүй хэлж өгсөн юм гэж хошууч Амгалан хариулаад: — Нөхөр дэслэгч та Баянсантайгаа маргааш өглөө уулзаарай гэж нөхөрсгөөр хэлээд гараад явчихлаа.

	Тэнд байсан бүх хүмүүс мэл хөхөрч, айж балмагдсан Болормаа бүр ч зүрх нь түгшиж, юугаа ч мэдэхээ больжээ.

	Маргааш өглөө нь дэслэгч Ганболд хошууч Амгаланд дуудагдан өрөөнд нь ортол Баянсан үнэхээр яг дүрээрээ амьд мэнд сууж байлаа. Ганболд амьдралдаа анх удаа ийм зүйлтэй тулгарсандаа дуугарч чадсангүй, таг зогсчихов.

	Хошуучийн ширээн дээр ноён Сатогийн нүдний шил, хиймэл сахал, тэмдэглэл гурав тавиастай харагдана.

	— Та «Сато» нэрээр ирсэн төрсөн дүүгийнхээ оронд энэ хоёрыг хэрэглэж... гээд нүдний шил, хиймэл сахал хоёрыг зааж: — Хувирч солигдсон, нөгөө өөрийгөө илчлэгч «Сайн санаат Баянсангаа таньж байгаа биз дээ. Дүү нь энэ тэмдэглэлүүдийг уншиж, бүх зүйлтэй танилцан орлон тоглож байгаад ахынхаа гарт өртсөн байна... гэснээ босож: — Манай дайснууд биднийг өөрсөдтэйгөө адилхан бодож гэнэн алдаа хийдэг юм. Төрсөн дүүгээ алах хороо энэ хүн Зөвлөлтийн архи руу хийсэн нь санамсаргүй хэрэг биш. Бидний ах дүү ёсыг юугаар ч сэвтээж чадахгүй, оролдвол улам бэх бат болдгийг эд мэдэхгүйгээс хойш цагаа үрж суухаас биш, одоо яая гэхэв гэж хошуучийг хэлэхэд Ганболд толгой дохисноос өөр үг дуугарч чадсангүй. Гэлээ ч Баянсангийн төрсөн дүү нь «Сато» нэрээр ирж, түүний оронд үлдээд, тэгэхдээ ахыгаа дахин өөр нэрээр өөр янзаар хувирч ирэх хүртэл орлон сууж, цаашдаа хоёулаа энэ мэт төөрөлдүүлэн хэчнээн жил бол ч даалгавар биелүүлэх ёстой байжээ гэдгийг залуу дэслэгч хэнээр ч хэлүүлэлгүй ойлгов. Гэм нь Баянсангийн дүү хаяж гээсэн ганц ч хамаагүй үнэмлэх, албан бичгийн хуудас цаас ч гэсэн олж ирэх даалгавраа биелүүлж амжсангүй.

	Хошууч Амгалан, гэнэдэж хууртсанаа тун түргэн ухаарч гэмшээд үг хэлж ч чадахгүй зогсож байгаа Ганболдыг хараад инээмсэглэж:

	— Алдаагаа мэдэж чаддаг хүн амжилтад хүрнэ. Баянсан шиг гойд ойтой хүн цөөн биш гэдгийг санаж яваарай. Ийм хүн хэчнээн зуун тоог ч тархиндаа бичиж чаддагийг та мэднэ шүү дээ... гэснээ: — Нөгөө төв шуудангийнхаа учрыг олсон уу. Тэр чинь шөнө болсон хойно дотроосоо эзэн нь гарч ирсэн байлгүй. Нээж үзчихээд буцаагаад л наачихаа шүү дээ. Тийм байж болох уу гэж нүдээ ирмээд — Та нөгөө утсаар ярьдаг баригддаггүй чөтгөртэй тэр орой ресторанд хамт хоол идчихээгүй биз дээ хэмээн наргиан болгож хэлээд явахыг зөвшөөрөв.

	Баянсанг харахад царай нь цусгүй юм шиг цонхийж, хамрын хямсаа нь үе үе сарталзаж, завжны нь арьс язвалзан харцанд нь гуринхалсан гөлөгний шинж тодорч, нүд нь устсан үзэгдэнэ. Тэгэхэд Ганболдын нүдэнд тэр орой Баянсангийн «Улаанбаатар» ресторанд орсон нь дахин тодорч хэдхэн алхмын зайнаас болж, түүнд хууртагдсанаа санахаас хөлс нь гарах шиг болов.

	Баянсан ресторанд орж явахдаа араасаа хүн дагаж явааг сайн мэдэж байлаа. Түүнд ресторанд гаднах хаалгаар орсноос хойш гурав дөрөвхөн алхмын зай л бүх хэргийн хувь заяаг шийдэх ёстой байв.

	Хэд хоногийн өмнө Баянсан энэ ресторанд анх удаагаа орж, хэрэг явдлаа туршиж үзсэн нь Ганболдод сэжиглэж анхаарах өчүүхэн зүйл ч гарсангүй. Дараачийн оролт нь мөн л урьдын адил мэт дэслэгчид санагдсан ажээ. Гэвч энэ хэрэг туйлдаа хүрч ресторан руу орох дотор хаалганы тэнд болж өнгөрснийг түүгээр явсан ямар ч хүн ажигласангүй. Баянсан рестораны дотор хаалганы зүүн гар тийшээ эргэж бие засах газар ороход Ганболд яг рестораны гаднах хаалгаар орж иржээ. Тэгэхэд түүний нүдэнд Баянсан рестораны дотор хаалгыг аажуухан татаж орж яваа нь харагдаад чухам нүд ирмэх зуур хэрэг явдал өнгөрч орхисныг тэрбээр таамаглаж ч мэдэлгүй, Баянсантай яг ижил хувцаслаж, орж ирүүт нь зөрж солигдсон «Сато»-гийн араас дагаж хууртсан ажээ. Ганболд рестораны их танхимд «Сато»-д хууртагдсан Баянсанг гэж бодон, түүнээс нэлээд хол хэдэн ширээний цаана хоол захиалан сууж байхад Баянсан бие засах газрын нэг өрөөний үүдийг түгжчихээд ноён, Сатогийн дүрд хувиран гарч ирснийг анзаарч сонирхсон хүн нэг ч байсангүй...

	Ганболд хошуучийн өрөөнөөс гарахдаа «Нэг эхийн хэвлийгээс ихэр төрсөн байж нэгийгээ ингэж орхидог яасан аймшигтай юм бэ! Хүн яахаараа ийм болчихдог байна вэ» гэж шүүрс алдлаа.

	«Бид гэдэг улс... гаднаас нь харахад хүн дүрстэйгээс биш... бодож санаж, хүсэн мөрөөдөж, эрмэлзэж байгаа зүйлээ хэлэх ярих эрхгүй амьтад» гэж бичсэн хятадын орчин үеийн нэг яруу найрагчийн мөрүүдийг Ганболд санав. Тэрбээр «Ийм хүмүүс араатан болохдоо бэлэн байдаг юм гэж үү дээ» гэсэн бодлоосоо салж чадахгүй нэг хэсэг харамсан санааширснаа «Нөгөө утсаар ярьдаг» «Хашир чоныг» хошууч нэг их тоохгүй том. Над тэр хэргийг шилжүүлж орхиосой. Хошуучийгаа баярлуулж чадна даа» гэж гэнэт санан сэтгэлээ тайтгарууллаа.

	 

	* * *

	 

	Энэ өдрөөс хойш төдий удалгүй, монгол нутагт «Цагаан сарнай» цоморлогоо нээж чадаагүйг лавтай мэдсэн ноён Жексон Хонконгийн Виктори хот дахь өргөөндөө нөгөө «Цагаан сарнай» гэдэг хятад номоо голоор нь цуучин урж задгай зуухныхаа гал руу чулуудаж орхисон ажээ. Гэхдээ тэр хүн Монголд өөрийнхөө гараар «Цагаан лууны сувд»2 унагаагаад үзэх юмсан гэж бодож суулаа.      

	 

	1983 он

	 


Улсын хэвлэлийн газар” Улаанбаатар хотноо 1986 онд эрхлэн хэвлүүлсэн “ЗҮРХНИЙ ХАРАНГА” номын  ӨМНӨХ ҮГ

	 

	Зохиолч бид зүрхнийхээ дуудлага, түгшүүр, баясал, гуниг баяр, хүсэл эрмэлзлээрээ бүтээлээ туурвидаг. Одоо ч энэ номын мөр бадаг бүрд эх дэлхийгээ, эх орноо, энх амьдралаа, ирээдүйгээ, аз жаргалаа, ач үрээ, амраг саднаа гэсэн сэтгэл зүрхний түгшүүр баяслаа шингээж орууллаа.

	Энхийг эрхэмлэгч МАХН, ардын төр, ард түмэнтэйгээ нэгэн адил дэлхийн дайн бүү болоосой, цөмийн аюулт зэвсгийг энд тэнд зоогч хөрөнгөт нийгмийн харгис хүчний зүгээс дэлхийг эзэлж ноёрхохын тул юу ч хийхээс буцахгүй байгаа аюулт бодлогын эсрэг дуу хоолойгоо нийлүүлэх тэмцэлд нэмэр болох сон гэсэн оюун санаа маань энд хуримтлагджээ. Бидний энэ нэрийн жагсаалт нь энх тайвны төлөө тэмцэж байгаа ард түмнийхээ жагсаалд байгаа бидний эгнээ гэсэн үг ээ!

	Зохиолчид, дэлхийгээ, эх нутгаа энхрийлэн хайрлаж Америкийн эрх баригч хүчний өдөөж байгаа дайнд шатаалгахгүй сэн гэж хүн бүр хүсэж байгаагаа товч товч дурдсан юм.

	Нарлаг дэлхий минь, алтан дэлхий минь, алаг дэлхий минь, бид газар дэлхийн үр сад, үүлэн өлгийтэй дэлхий минь амгалан байг, цэлмэг тэнгэр минь, мандах наранд энх тайван хэрэгтэй. “Халх голын харанга”, “освенциум”, “салспилс буюу зүрхний цохилт” гэх мэтээр бодол санаагаа түмэнд зарлан илэрхийлж түгшүүр хилэнгээ АНУ-гийн эрх баригчид тэргүүтэй түрэмгий хүчинд илэрхийлж байна.

	Эгэл жирийн бидэнд дайн хэрэггүй гэж эхийн үг, зүрхний үгээ хэлж Зөвлөлт Холбоот Улсын энх тайванч бодлогыг Намтайгаа хамт дэмжиж бид нэг орчлонгийн хүмүүс шүү! гэж олныг уриалж энхийн төлөө амьдаръя, бүтээе гэж байгаа маань энэ номын гарчгуудаас тодорхой.

	Бидний бүтээл-бидний хөдөлмөр, энхийн төлөө тэмцэл. Тийм болохоор энх тайвны төлөө тэмцэнэ гэдэг чинь эх орныхоо хөгжлийн төлөө хөдөлмөрөө зориулна гэсэн үг юм.

	Дайнгүй энх тайван амьдаръя гэвэл харгис хүчин, дайнч ангийн аюулт бодлогыг ойлгон сэрэмжилье гэж зохиолч бид уриалан дуудаж дэлхий дахины шударга түмэн, энхийг эрхэмлэгч зохиолчидтой эв санаагаа нэгтгэж байна.

	Дэлхийг хамарсан дайн, сансрын уудмыг эзэрхсэн дайн болох юм бол бидний бүтээл-уянгын эгшиг дуун, цэлмэг тэнгэрийн дор орших энх сайхан нутаг минь юу болох билээ гэсэн түгшүүр, цөмийн дайн, харгис дайн өдөөгч АНУ-ын империалист милитарист хүчин өөрсдөө ч эх дэлхийд энх үлдэхгүй шүү гэдгийг сануулж байгаа юм.

	 

	Алтан дэлхийн заяа

	Аюулын ирмэг дээр ирлээ

	Амьдрал үхэл хоёр

	Ана мана тулалдаж байна.

	Сүйрлийн хар салхийг

	Хөөргөхийг завдаж байна

	Сөргүүлж тавих бүхнээ

	Өргөх цаг ирээд байна

	Эгэл хүн бүрийд

	Эгнээ хүчээ нэгтгэх

	Ирээдүйн сайхан заяандаа

	Эргэлзээгүй бат итгэх

	Ухаантай үгийн хүдрээ

	Улаан гангийн хайлш шиг

	Ундруулах үүргээ бодож

	Уудам дэлхийд түгээлцье

	 

	гэж энэ номд бичсэн байгаа.

	ЗХУ цөмийн цэнэгт пуужингийн эсрэг, өөрийгөө болон холбоотон орнуудаа хамгаалах арга хэмжээ авч байгаа, авах тухай шийдвэрлэснийг бид баяртай дэмжиж дэлхий ертөнцийг хамгаалан гуравдугаар дайнд хүргүүлэхгүйн төлөө 40 шахам жил тэмцэж ирснийг бодон бодон талархлаа илэрхийлж байдаг санаа сэтгэлийн үг маань ч энд бий.

	 

	«Миний хорьдугаар зуун

	Эв хамтын оргил өөд

	Баттай зорьсон хөгжлийн замаа

	Этгээд бурангуйн хөлд

	Эвдүүлж сэвтээхгүй дэвших

	Он жилүүд!»

	 

	Монголчууд, найрамдал бат байвал энх тайван бат байна гэж итгэдэг тэр итгэл багачууд хүүхдээс аваад өвгөд хөгшдийн сэтгэлд дүүрэн байдаг юм.

	 

	Сүхбаатарын талбайд

	«Энхрий жаалууд

	Зургаа зурав.

	Дайны аюул цаашаа!

	Далай жаргал наашаа!

	Найрамдалд бид үнэнч

	Насаараа бид үерхэнэ гэж зурав»

	 

	Энх тайван, мөнх найрамдлын зураг, үеийн үед үүрд, зурагдаж байх болтугай.

	 

	БНМАУ-ын төрийн шагналт зохиолч С. Удвал


Улсын хэвлэлийн газар” Улаанбаатар хотноо 1986 онд эрхлэн хэвлүүлсэн “ЗҮРХНИЙ ХАРАНГА” номын  ГАРЧИГ

	 

	Д. Нацагдорж : 

	Миний нутаг

	Од

	 

	Ч. Алагсай :

	Эх орны эх

	 

	Д. Алтанхуяг :

	Алаг дэлхий минь амгалан байг

	 

	Д. Банзрагч :

	Миний фронт

	Хэлтэрхий

	Валерий бид хоёр

	Энхийн цагаан билэг

	 

	Н. Банзрагч :

	Он жил улиран одсоор ч...

	 

	Т. Баасансүрэн : 

	Өвгөн улиангар юуны тухай өгүүлэв

	 

	Д. Бямбаа :

	Энх тайван

	 

	Б. Бааст :

	Дайн

	Монгол хүүхдүүдэд хайлсан дууль

	Өндөр уулын оройд өглөө эрт гарлаа би

	 

	Ц. Базаррагчаа :

	Газар дэлхийн үр сад

	 

	С. Баясгалан :

	Гамлетын тангараг

	 

	Ц. Гайтав :

	Дайн, энх

	 

	Д. Гармаа :

	Халуун рашаан

	 

	Ж. Гал :

	Шийдвэр

	 

	Т. Галсан :

	Герострат

	 

	З. Гүнсэн :

	Дашмаг

	 

	Ц. Дамдинсүрэн :

	Бүгдээрээ найрамдахыг бид хүснэ

	 

	С. Дашдэндэв :

	Цэгээн тагтаа, цэнхэр далбаа

	 

	С. Дашдооров :

	Миний төрсөн зуун

	Найрамдал гэдэг эрхэм үг

	 

	Д. Давааням :

	Сүхбаатарын талбайд

	Тоонд би дуртай

	Бодол минь

	 

	Д. Дамбаддаржаа :

	Дэлхий

	 

	Л. Дагвадорж :

	Дэлхий минь, хүмүүс минь

	Талх

	 

	Ж. Дашдондог :

	Сайн байна уу?

	Энэтхэгээс ирсэн захидал

	Зүүдэнд ч оромгүй аймшгийн тухай дууль

	Баяртай

	 

	Ш. Дулмаа :

	Дэлхий амгалан байг

	Буудаж болохгүй амь нас

	 

	3. Дорж :

	Эльбурсийн бэлээс түүсэн Бээбэн Баабан

	Цэлмэг тэнгэр шиг нийгэм

	Нар шингэдэггүй орон

	 

	С. Долд :

	Эхийн сэтгэл

	Лениний шавь

	Лениний туг

	 

	Ш. Жамлийхаа :

	Манайх суудаг гудамж

	Үүл

	 

	Т. Жамъянсүрэн :

	Цөмийн зэвсгийг цөм эсэргүүцнэ

	Эрдэнэ адил хоёр үг

	 

	Л. Зундуй-Ёндон :

	Дуугаа өргөцгөөе

	Би шатах гэж төрөөгүй

	 

	Б. Имашхаан :

	Гянданд ургасан цэцэг (орчуулсан Ш. Жамлийхаа)

	 

	Ж. Какей : 

	Вьетнам эхийн өчил (орчуулсан Ш. Жамлийхаа)

	 

	Ч. Лхамсүрэн :

	Энх найрамдлын төлөө

	Поль Робсонд

	 

	Ж. Лодой :

	Бид мөнх, бид ялна

	 

	Б. Лхагвасүрэн :

	Учирлахын шүлэг

	 

	Д. Мягмар :

	Зүүдэнд үзэгдсэн хувилбар

	 

	Д. Намдаг :

	Үрэгдсэнийг хүлээгч

	 

	Ч. Нацагдорж :

	«Цагаан сарнайн» нээгдээгүй цоморлог

	 

	Ц. Нацагдорж :

	Өвлийн бяцхан өвгөн

	 

	С. Надмид :

	Халх голын харанга

	 

	Д. Намсрай :

	Цагаандай

	 

	Д. Наваансүрэн :

	Гучин жилийн дараа

	Эхийн сэтгэл

	 

	О. Нэргүй :

	Эх дэлхийн мөнх нас

	Диего Гарсио

	Үсэг өрөгчийн үг

	 

	Т. Очирхүү :

	Ээжтэй дэлхийд дайн хэрэггүй

	 

	С. Оюун :

	Орчлонг авч явах хүн танаа

	Цэцгийн таван дэлбээ

	 

	Д. Отгонсүрэн :

	1946 оны хүүхдүүд

	 

	X. Пэрлээ :

	Энх тайван ялагдашгүй

	 

	Д. Пүрэвдорж :

	Хүн төрөлхтөнд өргөх үг

	 

	П. Пүрэвсүрэн :

	Анхаар, хүн ард минь

	Бурхантай ярилцсан минь

	 

	С. Пүрэв :

	Гэгээн өглөө сайн байна уу?

	 

	Б. Ренчин :

	Бид энхийн төлөө

	 

	Д. Сэнгээ :

	Дайныг гаргуулахгүй

	Эх дэлхий энх амгалан болно

	Тагтаа

	 

	Д. Содномдорж :

	Дэлхий та энх амгалан орших болтугай

	 

	А. Самбалхүндэв :

	Ашдын сайхан энхжин мандтугай

	 

	Д. Тарва :

	Саласпилс буюу зүрхний цохилт

	 

	Л. Түдэв :

	Хурааж болох буюу болшгүй зэвсгийн тухай

	 

	X. Тойлыбай :

	Газар эхийн хүсэл

	 

	Б. Төмөртогоо :

	Дэлхийн тэнхлэг

	 

	С. Удвал :

	Сайхан бүсгүй

	 

	Д. Урианхай :

	Итгэл

	Итгэл бол тэмцэл

	 

	Б. Хаянхярваа :

	Бөмбөрцөг та минь амгалан орштугай

	 

	Э. Хархүү :

	Энхийн дуудлага

	Мандах наранд энх тайван хэрэгтэй

	 

	Л. Хуушаан :

	Энх тайвны нэрт дуучин

	 

	Б. Хүрэлбаатар :

	Освенцим

	 

	Ц. Цэдэнжав :

	Дуулим хорвоог найрамдлаар тэврээд давшъя

	 

	М. Цэдэндорж :

	Сэрэхүй

	Манай найрамдал

	 

	Д. Цэдэв :

	Эх талын дуун

	 

	Б. Цэдэндамба :

	Үсэглэл

	 

	Ч. Чимид :

	Бөмбөрцөг

	Дайнгүй дэлхий

	Эгэл жирийн бид

	 

	М. Чимид :

	Үрсээ өргөж наранд баясъя

	 

	Ж. Шагдар :

	Бидний хөлөг-дэлхий

	 

	Жамцын Шагдар :

	Эхийн үг

	 

	Ш. Шажинбат :

	Цагаан алчуур

	 

	Р. Шынай :

	Зүрхний үг (орчуулсан Ш. Жамлийхаа)

	 

	Б. Энэбиш

	Өвөөгийн талбай

	 

	С. Эрдэнэ

	Венсеремос

	Энх тайвнаар амьдрах эрх

	Кхмерийн үлгэр

	Сэтгэлийн Меконг

	 

	Б. Явуухулан :

	Дэлхий

	Бид нэг орчлонгийн хүмүүс

	 

	З. Ядмаа

	Хүн төрөлхтний эрхэм зорилго

	 Нэвтрэх үнэмлэх (ЦБ)

	 Хар тамхины нэг төрлийн нэр

